
Ṯabrat n arrasul Bulus
ɣar ȓmuminin iǧan ḏi ṯendint n Ruma

Bulus issekk-asen sȓam i ȓmuminin ḏi Ruma

1 1Nec ḏ Bulus axeddam n Ƹisa Lmasiḥ, igg-ayi Arebbi aḏ iȓiɣ ḏ
arrasul. Twaxḍareɣ ḥima aḏ xbareɣ s Lʼinjil n Arebbi, 2 Lʼinjil-

a iy zi iwƹeḏ Arebbi s yiȓes n lʼanbiya nnes zi zman ḏi Lkitab
lmuqeddes. 3–4U manaya x Mmis, Siḏna Ƹisa Lmasiḥ. Ƹlaḥsab
ddat nnes ḏ bnaḏem netta zi ddurriṯ n siḏna Dawed. Walakin
ƹlaḥsab Arruḥ nnes iṣfan iḍhar-d s yij n jjehḏ imɣar netta ḏ Mmis
n Arebbi wami iy d ikkar zi ȓmewṯ. 5Aqa zi Ƹisa u x ssabab n
yisem nnes igga ḏayi Arebbi lbaraka ḥima aḏ iȓiɣ ḏ arrasul, aḏ
beccareɣ iwḏan zi marra ȓegnus azzayes amnen aḏas ṭaƹen.
6Uȓa ḏ kenniw tiȓim zeg yinni itwaxḍaren aḏ teḏfarem Ƹisa
Lmasiḥ.
7Tariɣ i marra iḥbiben n Arebbi ḏi ṯendint n Ruma ixḍar-ikenniw

aḏ tiȓim ḏ ȓmuminin ṣaliḥin. Akiḏwem yiȓi ȓehna ḏ arḍa n Arebbi
Babaṯneɣ ḏ Ƹisa Lmasiḥ Siḏiṯneɣ.

Bulus irezzu aḏ iẓer ȓmuminin ḏi Ruma
8Ḏ amezwaru, tcekkareɣ Arebbi xawem marra iḏwem s yisem

n Ƹisa Lmasiḥ, ȓaḥeqqac lʼiman nwem arrin-as-d ȓexbar ḏi
ddunect amen-tekmeȓ. 9–10Liʼanna Arebbi iy ƹebbḏeɣ s marra uȓ
inu tbeccareɣ s Lʼinjil n Mmis, netta qa issen tfekkareɣ ḏaywem
ȓebda ḏi ṯẓaǧiṯ inu. Tettareɣ, meȓa ixes Arebbi aȓ uneggaru aḏ
afeɣ abriḏ aɣarwem d aseɣ. 11Nec rezzuɣ aṭṭas akenniw ẓreɣ
ḥima aḏawem uceɣ ij n lqudra ruḥiya iy ḏawem ɣa yucen jjehḏ.
12 Iƹni a ncejjeƹ ayawya s lʼiman iy ḏaneɣ icarrcen.
13Ay ayṯma, xseɣ aḏ tessnem belli aṭṭas n ṯwaȓaṯin ggiɣ

aɣarwem d aseɣ, maca ȓexxu ƹaḏ war ɣarwem d uwiḍeɣ. Nec
xseɣ ȓxeḏmeṯ inu aḏ tenjeḥ ḏaywem mammec ṯenjeḥ jar ȓegnus
nneɣnit. 14Liʼanna u labud aḏ ggeɣ lwajib akeḏ iyunaniyen ḏ yinni

war iǧin ḏ iyunaniyen, akeḏ yinni iɣrin ḏ yinni war iɣrin ca. 15X
manaya nec rezzuɣ aṭṭas akenniw beccareɣ s Lʼinjil uȓa ḏ kenniw
iǧan ḏi ṯendint n Ruma.

Jjehḏ n Lʼinjil
16Aqa necmaci tseḏḥiɣ zi Lʼinjil, liʼanna Lʼinjil ḏ jjehḏ isxeddam-

iṯ Arebbi bac aḏ isenjem marra wi ɣa yamnen qa Ayṯ-Israʼil ḏ
imezwura uca yinni war iǧin ca zi Ayṯ-Israʼil. 17Arebbi ḏi Lʼinjil
isbeyyen-aneɣ-d mammec ɣa niȓi nican akiḏes, manaya s lʼiman
waḥḏes. Mammec iqqar Lkitab: Wen iǧan nican, s lʼiman aḏ
iddar.

Aɣḍab n Arebbi x ccer n yiwḏan
18Fa iḍhar-d uɣḍab n Arebbi zeg ujenna x marra ȓbaṭeȓ ḏ

ccerr iy teggen yiwḏan, yinni itbeṭṭaȓen lḥaqiqa s ccerr nsen.
19Aqa min zemmaren yiwḏan aṯ ssnen x Arebbi itwaḍhar-asen-
d, liʼanna ḏ Arebbi netta s yixef nnes iy ḏasen-t-id iseḍharen.
20Zeg wami ṯeǧa ddunect, min war itwaẓerren n Arebbi, iƹni
jjehḏ nnes itduman ḏ ṭṭabiƹa nnes yuƹȓan, nfehhem-iṯent nẓerr-
iṯent mliḥ ḏi ṯmesȓayin itwaxeȓqen. Ƹlaḥsab manaya iwḏan war
ɣarsen bu lƹuder. 21Niṯni waxxa ssnen Arebbi, walakin war ṯ
ḥemmḏen war ṯ ṯcekkaren mammec itxeṣṣa aḏ ggen ak Arebbi.
Lʼafkar nsen ḏewȓent xwant, uȓawen nsen ḏewȓen ḏ ṯaǧest
wami ṯen ccin. 22Ḥessben x yixef nsen ḏ imiɣisen, niṯni ḏewȓen
ḏ ibuhaȓiyen. 23Beddȓen lƹaḍama n Arebbi iddaren i ȓebda s
lʼaṣnam itcabbahen ḏi bnaḏem iy ɣa ifnan, ḏ lʼaṣnam itcabbahen
ḏeg yijḍaḍ ḏ lḥayawanaṯ ḏ min itenḥuruḏen.
24X manayenni isellem-iṯen Arebbi i min tcehhan wuȓawen

nsen bac aḏ ggen lfasad bac aḏ sbehdȓen ayawya. 25Kkaren
beddȓen lḥaqiqa n Arebbi s ixarriqen. Ƹebbḏen u xeddmen i min
itwaxeȓqen maci i Arebbi Lxaliq, wenni iy ḏi ṯeǧa lbaraka i ȓebda.
Amin.
26Ṯumma isellem-iṯen Arebbi i ccehweṯ iy ṯen ifeḍḥen. Kkarent

ṯemɣarin beddȓent iryazen s ṯemɣarin. 27Uȓa ḏ iryazen kkaren
jjin ṯimɣarin, ṯekkar ḏaysen ṯmessi ijjen x unneɣnit, ifesseḏ uryaz

ak uryaz. S manaya jebḏen-d i yixef nsen lƹiqab iy sḏaheǧen x
ȓmunkar iy teggen.
28Ṯummawami niṯni ugin aḏ ssnen Arebbi, isellem-iṯen i ȓaƹquȓ

nsen infeḍḥen aḏ ggen min war iḥȓin. 29Niṯni ccuren zi kuȓ nnuƹ
n ȓmuƹṣiyaṯ ḏ ccerr ḏ ṭmaƹ ḏ ȓeqbaḥeṯ ḏ ȓeḥseḏ. Neqqen iwḏan
u tmenɣan. Ccuren s uɣḏar ḏ min war iḥȓin, tƹawaḏen nnamima.
30Qqaren ȓbaṭeȓ, tƹiffan Arebbi, tukkaren, semɣaren ixef nsen,
ḏaysen ttakebbur. Teggen nniṯ ccerr ḏ jḏiḏ, ƹeṣṣan lwalidin.
31War fehhmen, war teṭṭfen ḏeg wawaȓ nsen, war ḏaysen ca
lḥanana uȓa ḏ arraḥmeṯ. 32Waxxa ssnen Arebbi iḥekkem xasen
s ȓmewṯ x yinni iteggen ṯimesȓayin-a, kkaren teggen-ṯent. U ktar
zi manaya, reṭṭan x yinni iy ṯent iteggen.

Lḥisab n Arebbi iǧa nican

2 1 Iḏen ay aryaz, meȓa cek tƹeyyabeḏ x yiwḏan, war ɣarek
bu ȓḥaqq min ma ṯeƹniḏ. Liʼanna xmi tƹeyyabeḏ x can yijjen,

tƹeyyabeḏ x yixef nnec ƹaweḏ. Maɣar? Liʼanna cek teggeḏ kif-
kif mammec teggen niṯni! 2Wah, neccin nessen qa lƹiqab n
Arebbi ihewwa nican x yinni iteggen ṯimesȓayin nni. 3Ay aryaz,
min tfekkareḏ? Iwa, ma aḏ tnejmeḏ zi lƹiqab n Arebbi wami
tƹeyyabeḏ x inneɣnit x ṯmesȓayin-a u cek teggeḏ am niṯni? 4Niɣ
ṯseḥqareḏ lḥanana imɣaren n Arebbi ḏ ṣbar nnes ḏ ȓxaḍar iy
ɣares? Ma war ṯessineḏ belli Arebbi s lḥanana nnes irezzu ac
d isbeyyen abriḏ bac aḏ tubeḏ?
5Walakin cek s ṯɣennant iy ḏayek ḏ wuȓ nnec war ituben ca,

tesmuniḏ i yixef nnec aɣḍab aȓ Yewm Lḥisab ḏ Lƹiqab, nhar iy ḏi
d ɣa iḍhar ȓḥukem n Arebbi s ȓḥaqq. 6Ṯumma aḏ ixeǧes Arebbi
mkuȓ ijjen ƹlaḥsab ȓexḏayem nnes. 7Aḏasen yuc netta ṯuḏarṯ
war ifennin i yinni iṣebbaren teggen lḥasanaṯ, liʼanna rezzun x
lhimma ḏ uweqqar ḏ ṯuḏarṯ itduman. 8Walakin aɣarsen yiȓi lḥisab
ḏ lƹiqab ɣar yinni itexsen ɣir i yixef nsen ḏ yinni war itṭiƹin ca i
lḥaqiqa, ḏeffaren min war iǧin nican. 9Ṯumma aḏ yiȓi uziyyar ḏ
tamara x kuȓ bnaḏem iteggen ssayyiʼaṯ: Ayṯ-Israʼil ḏ imezwura,
uca yinni war iǧin ca zi Ayṯ-Israʼil. 10Walakin ḏ lhimma ḏ uweqqar
ḏ ȓehna i marra yinni iteggen lḥasanaṯ: Ayṯ-Israʼil ḏ imezwura,

uca yinni war iǧin ca zi Ayṯ-Israʼil. 11 Liʼanna Arebbi war itegg bu
s wuḏemawen.
12Cuf, marra yinni iƹeṣṣan u niṯni war ɣarsen bu ccariƹa, ataf

aḏ fnan bȓa ccariƹa. Walakin yinni iƹeṣṣan u niṯni ɣarsen ccariƹa,
ataf aḏ twaḥakmen ƹlaḥsab ccariƹa nni. 13 Liʼanna iwḏan war
twaḥsiben ca nican ɣar Arebbi meȓa ṣennaṭen waha i wawaȓ n
ccariƹa. Lla, belƹaks yinni iteggen array s min ḏayes ḏi ccariƹa,
ḏ yinni iy ɣa twaḥsaben nican ɣar Arebbi. 14U ḏ ṣṣaḥ, yinni war
iǧin ca zi Ayṯ-Israʼil, iƹni ḏ yinni war ɣar ṯeǧi ca ccariƹa, maƹlik
teggen array s nniyyeṯ nsen min ḏayes ḏi ccariƹa n Musa, aqa
niṯni aḏ iȓin ḏ ccariƹa s yixef nsen; waxxa war ɣarsen ca ccariƹa n
Musa. 15Yina seḍharen-d belli min ḏayes ḏi ccariƹa aqaṯ ɣarsen
yura ḏeg wuȓawen nsen. Ȓaƹquȓ nsen iy zi ṣaḥḥen manaya, u
ḍḍamir nsen iƹeǧem-asen xmi teggen min isebḥan ḏ min war
iḥȓin. 16 Iqqar Lʼinjil iy zi ḥeddṯeɣ, Manaya aḏ yiȓi, ḏi nhar nni xmi
ɣa iḥaseb Arebbi x ufus n Ƹisa Lmasiḥ marra min inuffaren ḏeg
wuȓawen n yiwḏan.

Min yurin x Ayṯ-Israʼil ḏi ccariƹa n Musa?
17Ȓexxu cek, meȓa ṯḥessbeḏ ixef nnec ḏ aʼisraʼili, trajiḏ zi

ccariƹa, ṯeftexareḏ s lƹalaqa nnec ak Arebbi. 18Meȓa cek
ṯessneḏ min ixes Arebbi, ṯessneḏ aḏ tixḍareḏ min iǧan nican
liʼanna ccariƹa n Musa ṯesfehham-ic. 19Meȓa aqac metʼakked
belli ṯzemmareḏ aḏ tsuyureḏ iḍarɣaȓen u cek ḏ nnur i yinni iǧan
ḏi ṯaǧest, 20 ṯneṣṣḥeḏ yinni war issinen, ṯseȓmaḏeḏ imezyanen,
liʼanna ɣarek ḏi ccariƹa n Musa marra ṯusnaa ḏ lḥaqiqa. 21 Iwa
cek iy iseȓmaḏen yinni, maɣar war ṯseȓmiḏeḏ ixef nnec? Cek
tḥeddaṯeḏ ṯeqqareḏ: "War tacar ca." Y cek, ma tacareḏ?
22Ṯeqqareḏ: "War zenna ca." Y cek, ma ṯzenniḏ? Cek tƹiffiḏ
lʼaṣnam. Y cek, ma tacareḏ zi ṯemziḏawin? 23Cek iteftaxaren
s ccariƹa, ma war tweqqareḏ Arebbi xmi ṯƹeṣṣiḏ min ḏayes ḏi
ccariƹa n Musa? 24Aqa mammec iqqar Lkitab: S ssabab nwem
Ayṯ-Israʼil minzi qqaren awaȓ war iḥȓin x yisem n Arebbi yinni war
iǧin ca zi Ayṯ-Israʼil.

a2.20 Ṯusna nettaṯ ḏ lmaƹrifa.

25Cek meȓa ṯxeddmeḏ s min ḏayes ḏi ccariƹa, ṭṭahareṯb nnec
tiȓi ɣares arbeḥ. Walakin meȓa ṯƹeṣṣiḏ ccariƹa, tiȓiḏ axmi war
ṯeggiḏ ca ṭṭahareṯ. 26 Innama meȓa ḏinni can yijjen war iggi ca
ṭṭahareṯ, netta ixeddem s min ḏayes ḏi ccariƹa n Musa, wanita
itwaḥsab axmi igga ṭṭahareṯ. 27 Iƹni wenni ixeddmen s min ḏayes
ḏi ccariƹa n Musa, waxxa war iggi ca ṭṭahareṯ ḏi ddat, axac iḥkem
cek iy ɣar iǧa Lkitab nni ḏ ṭṭahareṯ. Maɣar? Liʼanna cek ṯƹeṣṣiḏ
ccariƹa. 28Liʼanna wenni iǧan ḏ aʼisraʼili ḏ ṣṣaḥ, war iǧi ḏ wenni d
itbanen am iʼisraʼiliyen ḏi ddat waha. Ƹaweḏ ṭṭahareṯ n ṣṣaḥ war
ṯeǧi ṯenni d itbanen ɣar barra waha x ddat. 29Walakin aʼisraʼili
iǧan ḏ ṣṣaḥ itiȓi ɣares manaya ɣar ḏaxeȓ. U ḏ ṭṭahareṯ n ṣṣaḥ tiȓi
ḏeg wuȓ s Arruḥ n Arebbi, war iǧi bu s ccariƹa. Bnaḏem-a war ṯ
tcekkaren ca yiwḏan, itcekkar-iṯ Arebbi.

Ȓḥaqq n Arebbi iseḍhar-d ȓbaṭeȓ n yiwḏan

3 1 Iwa iʼisraʼiliyen, ma ɣarsen can nfaƹ x yinni war iǧin zi Ayṯ-
Israʼil? Ƹaweḏ ṭṭahareṯ, ma ḏayes can nfaƹ? 2Wah, aṭṭas n

nfaƹ! Ḏ amezwaru, ijja-asen Arebbi awaȓ nnes ḏ lʼamana. 3 Iwa
meȓa ȓebƹaḍ zzaysen war uminen ca, ma s ssabab n lkufer
nsen aḏ isbeṭṭeȓ ȓƹaheḏ nnes Arebbi? 4Ƹemmarṣ! Ȓaḥeqqac
Arebbi iqqar lḥaqiqa waxxa iwḏan marra sxerriqen. Mammec
iqqar Lkitab:
Awaȓen nnec aḏ iȓin ṣeḥḥan,
cek aḏ trebḥeḏ xmi ɣa twaḥekmeḏ.
5Fa meȓa ȓbaṭeȓ nneɣ iy ntegg iseḍhar-d ȓḥaqq n Arebbi, min

ɣa nini? (Nec ssawaȓeɣ ƹlaḥsab lfikra n bnaḏem.) Arebbi, ma
iḍeǧem xmi ḏaneɣ itƹaqab? 6 Lla, ƹemmarṣ! Maƹlik amenni,
mammec ɣa iḥaseb Arebbi ddunect? 7 Imken aḏ yini can yijjen:
Mȓi ȓbaṭeȓ inu netta iseḍhar-d mliḥ lḥaqiqa n Arebbi, mȓi zzayes
itmerni Arebbi ḏi lƹaḍama nnes, iwa mayemmi ḏayi ɣa iḥaseb ḏ
lƹaṣi? 8Niɣ, yallah a negg ȓbaṭeȓ ḥima azzayes d ikk ȓxir. Ammeni
tahamen-aneɣ can yiwḏan s ẓẓur belli neqqar awaȓ-a. Iwḏan-a
niṯni isḏaheǧen lƹiqab n Arebbi!

b2.25 Ṭṭahareṯ nettaṯ ḏ aḥejjem niɣ ḏ axṯan niɣ ḏ lxitam.

Iwḏan marra ƹeṣṣan Arebbi war ǧin ca nican
9 Iwa, ma neccin Ayṯ-Israʼil lḥala nneɣ ḥsen zeg yiwḏan

nneɣnit? Lla, ƹemmarṣ! Nenna qbeȓ qa Ayṯ-Israʼil ḏ yinni war iǧin
ca zi Ayṯ-Israʼil marra iḏsen ggin ȓmuƹṣiyeṯ. 10Mammmec iqqar
Lkitab:
War iǧi ḥadd nican, uȓa ḏ ijjen.
11Uȓa ḏ ijjen ma ifehhem.
War irezzu x Arebbi, uȓa ḏ ijjen.
12Ffɣen abriḏ marra iḏsen,
ḏewȓen marra war neffƹen.
War iǧi ḥadd itegg min iṣebḥan.
13Ṯmijja nsen ḏ anḍeȓ inurzmen,
iȓes nsen ixeddƹen.
Ssem n ifiɣeran iteffeɣ-d zeg iyencicen nsen,
14 nnaƹȓeṯ ḏ ṯarzugi iccur zzaysen uqemmum nsen.
15Tqelliqen s iḍaren nsen aḏ sizzȓen iḏammen.c
16Tejjan arrwina ḏ lʼazma mani ma ruḥen,
17 abriḏ n ȓehna war ṯ ssinen.
18Ṯiggwḏi zi Arebbi war ɣarsen ṯeǧi jar ṯiṭṭawin nsen.

19Fa neccin nessen belli marra min ḏayes ḏi ccariƹa n Musa
tweṣṣa yinni ɣar ṯeǧa ccariƹa-ya ḥima uȓa ḏ ijjen war ɣares itiȓi
lƹuder, u marra yinni iǧan ḏi ddunect aḏ iȓin swadday i lḥisab n
Arebbi.
20Falihaḏa, uȓa ḏ ij n bnaḏem war izemmar aḏ yiȓi nican

akeḏ Arebbi s ȓexḏayem iy ḏayes ḏi ccariƹa. Innama, ccariƹa
ṯesbeyyan-aneɣ-d min ṯeƹna ȓmuƹṣiyeṯ.

S lʼiman waḥḏes a niȓi nican ak Arebbi
21Fa ȓexxu Arebbi iseḍhar-aneɣ-d mammec ɣa niȓi nican

akiḏes bȓa ccariƹa. Manaya ṣaḥḥen-ṯ Lkutub n lʼanbiya ḏ ccariƹa
n Musa niṯni s yixef nsen. 22–23 Iƹni, Arebbi itarra nican marra wig
itamnen zi Ƹisa Lmasiḥ, war itferriq jar yiwḏan. Aqa marra ƹṣan

c3.15 Iḏammen netta ḏ ddem.

Arebbi, twaḥarrmen zi lƹaḍama nnes. 24Arebbi, itarra-ṯen netta
nican s arḍa nnes baṭeȓ, s usenjam iy d yusin s Ƹisa Lmasiḥ.
25Arebbi iqeddem-iṯ ḏ lfidyad ḥima aḏ twaɣfarent ȓmuƹṣiyaṯ s
iḏammen nnes, iƹni i yinni iqebbȓen manayenni s lʼiman nsen. S
manayenni iseḍhar-d Arebbi ȓḥaqq nnes. Netta tuɣa iṣebbar war
t yuwi bu ḏi ȓmuƹṣiyaṯ iy iƹḏun, 26ḥima aḏ d iseḍhar ḏi zman-a
ȓḥaqq nnes. Liʼanna Arebbi netta nican ig iǧa, itarra netta nican
wenni ɣa yamnen zi Ƹisa.
27 Iwa ma a neftaxer s can ȓḥajeṯ? Lla, memnuƹ! Ma memnuƹ

s ccariƹa, iƹni s lḥasanaṯ? Lla, memnuƹ s lʼiman! 28Maɣar?
Ȓaḥeqqac neccin ɣarneɣ belli bnaḏem itarra-ṯ Arebbi nican s
lʼiman nnes, bȓa lḥasanaṯ n ccariƹa. 29 Iwa Arebbi, ma netta ḏ
Arebbi n Ayṯ-Israʼil waha? Lla! Ma war iǧi uȓa ḏ Arebbi n yiwḏan
war iǧin zi Ayṯ-Israʼil? Wah, ḏ Arebbi nsen ȓa ḏ niṯni. 30Liʼanna
Arebbi netta ḏ ijjen. Ḏ netta ig itarran nican Ayṯ-Israʼil s lʼiman, ḏ
yinni war iǧin zi Ayṯ-Israʼil s nnefs lʼiman. 31 Iḏen, ma a nesbeṭṭeȓ
ccariƹa s lʼiman-a? Ƹemmarṣ! Lƹaks, neccin netḥama ccariƹa.

Siḏna Brahim ḏ lʼiman nnes

4 1 Iwa min ɣa nini x jeddiṯneɣ Brahim? Min ḏas iweqƹen
i netta? 2Maƹlik netta iy ṯ yarra Arebbi nican ƹlaḥsab

ȓexḏayem nnes,e iȓi Brahim ɣares ȓḥaqq iy zi ɣa iftaxer zeg yixef
nnes, walakin zzaṯ i Arebbi lla. 3Min iqqar Lkitab?
Uca yumen Brahim zi Arebbi,

ikkar Arebbi iḥseb-iṯ nican s lʼiman nni.
4Fa wenni ɣa iggen can ȓxeḏmeṯ, isḏaheǧ netta axas

itwaxeǧes, niɣ lla? Wah, manaya ḏ texȓiseṯ nnes maci ḏ kadu.
5Wenni war itwekkiȓenf x ȓexḏayem ig itegg, iƹni netta itwekkiȓ x
Arebbi itarran lƹaṣi aȓ ubriḏ, wanita iḥseb-iṯ Arebbi nican s lʼiman
nnes.

d3.25 Ƹadatan lfidya itxeǧas-it bnaḏem bac aḏ inja zi ȓmuƹṣiyeṯ. Ḏanita iqqar
Siḏi Arebbi belli iqeddem Siḏna Ƹisa ḏ lfidya bac aḏ twasenjmen yiwḏan zi
ȓmuƹṣiyaṯ nsen.
e4.2 Ḏi lʼaya-ya ȓexḏayem ixes aḏ yini lḥasanaṯ.
f4.5 Itwekkiȓen ixes aḏ yini itḵeȓ.

6Nnabi Dawed uȓa ḏ netta, issawaȓ x ssaƹḏ n bnaḏem wami ṯ
iḥseb Arebbi nican bȓa ȓexḏayem. Iqqar:

7Ssaƹḏ n yinni umi twaɣfarent ssayyiʼaṯ nsen,
twamḥant ȓmuƹṣiyaṯ nsen.

8Ssaƹḏ n wenni war itḥisib Siḏi Arebbi
x ȓmuƹṣiyaṯ nnes.

9U ssaƹḏ-a, ma n yinni iggin ṭṭahareṯ waḥeḏsen, niɣ uȓa n yinni
war iggin ca ṭṭahareṯ? Cuf, neccin neqqar: "Arebbi iḥseb Brahim
nican s lʼiman nnes." 10Meȓmi iy ṯ iḥseb nican? Ma qbeȓ ma aḏ
igg ṭṭahareṯ niɣ menbaƹd wami iy t igga? Lla, maci menbaƹd i
ṭṭahareṯ nnes, walakin qbeȓ. 11Ṯumma ṭṭahareṯ-a ṯusa-yas-d ḏ
ij n lƹalama, ḏ ij n ddalil iseḍharen belli Arebbi iḥseb-iṯ nican s
lʼiman nnes iy tuɣa ɣares qbeȓ ma aḏ iṭehhar. Maɣar manaya?
Iƹni bac Brahim aḏ yiȓi ḏ jeddiṯsen n yinni marra itamnen waxxa
war iggin ca ṭṭahareṯ, bac uȓa ḏ yinni aṯen iḥseb Arebbi nican.
12U netta ḏ jeddiṯsen ƹaweḏ uȓa n yinni iggin ṭṭahareṯ, walakin
maci ggin ṭṭahareṯ u ṣafi. Lla, itxeṣṣa-yasen aḏ ḏeffaren ȓaṯar n
lʼiman mamc tuɣa ɣares ɣar jeddiṯneɣ Brahim wami tuɣa ƹaḏ war
iggi bu ṭṭahareṯ.

Arebbi iwƹeḏ Siḏna Brahim aɣares yiȓi mmis
13Ȓƹaheḏ iy zi iwƹeḏ Arebbi Brahim ḏ ddurriṯ nnes ḥima netta

aḏ iwareṯ ddunect, ȓƹaheḏ nni war d yusi ca s ccariƹa, yusa-d s
lʼiman ig itarran iwḏan nican. 14Maƹlik aḏ warṯen yinni iḏeffaren
ccariƹa, ataf lʼiman-a walu, ataf ȓƹaheḏ-a ixwa. 15Aqa ccariƹa n
Musa tawi-d lƹiqab n Arebbi. Walakin mani war tiȓi ccariƹa war
tiȓi ca ḏinni ȓmuƹṣiyeṯ.
16S manayenni ȓƹaheḏ-a ibna x lʼiman waḥḏes. Ḥima ȓƹaheḏ

aḏ d yas zi arḍa nnes, aṯ iḍmen Arebbi i marra ddurriṯ n
Brahim. U maci ɣir wenni iḏeffaren ccariƹa n Musa, walakin uȓa
ḏ wenni icarrcen lʼiman n Brahim. Netta ḏ jeddiṯneɣ n marra
iḏneɣ. 17Mammec iqqar Lkitab: "Arriɣ-cek ḏ jeddiṯsen i waṭṭas
n ȓegnus."

Ḏin Brahim zzaṯ i Arebbi mig itamen, iƹni wenni d isnekkaren
yinni immuṯen, iƹni wenni d ixeȓqen min ƹemmarṣ war iǧin.
18Waxxa war ḏinni bu lʼamal qaƹ, yumen Brahim igga lʼamal.
Amenni iy iḏweȓ ḏ jeddiṯsen i waṭṭas n ȓegnus mammec ḏas
itwanna: "Min iǧan ḏ iṯȓan ḏeg ujenna amenni iy ɣa ṯiȓi ddurriṯ
nnec."
19Ṯumma lʼiman nnes war inqiṣ ca waxxa ɣares ƹȓayen miyya

iseggwusa, waxxa issen ixef nnes war izemmar ca, ṯamɣarṯ nnes
Sara war tirew ca. 20Waxxa amenni war inqiṣ ca lʼiman nnes, war
itcekki ca ḏi ȓƹaheḏ ḏas yuca Arebbi. Walakin itemɣur ḏi lʼiman
nnes iḥemmeḏ Arebbi, 21 netta aqaṯ metʼakked aṭṭas belli Arebbi
izemmar aḏ ikemmeȓ x ȓƹaheḏ nnes. 22Smanaya iḥseb-iṯ Arebbi
nican.
23Maɣar iqqar ḏi Lkitab ‘Arebbi iḥseb-iṯ nican’? Ma iqqar awaȓ-

a ƹlaḥsab Brahim waḥḏes? 24 Lla, yuri ƹlaḥsab neccin ƹaweḏ
umi ḏaneɣ iḥseb nican wami zzayes numen zi Arebbi iy d
isekkaren Siḏna Ƹisa zi ȓmewṯ. 25 Itwasellem ḥima aḏ immeṯ x
ȓmuƹṣiyaṯ nneɣ, itwakkar-d ḥima aḏaneɣ yarr Arebbi nican.

Ȓefraḥeṯ ḏ ȓehna ak Arebbi

5 1 Iḏen fa wami ḏaneɣ yarra Arebbi nican s lʼiman nneɣ,
aqaneɣ ḏi ȓehna akeḏ Arebbi x ufus n Siḏna Ƹisa Lmasiḥ.

2Netta zzayes iy nufa abriḏ s lʼiman ɣar arḍa iy ḏi neǧa ȓexxu.
Nfarreḥ ḏi lʼamal n lƹaḍama n Arebbi. 3War iǧi ɣir manaya waha,
nfarreḥ neccin uȓa ḏi ȓemḥayen. Nessen belli ȓemḥayen tarwent
ṣbar. 4Ṣbar itarew ḏayneɣminzi ɣa neɣȓeb x ȓemḥayen. S ȓeɣȓab
nni x ȓemḥayen itarew ḏayneɣ lʼamal. 5 Lʼamal war ḏaneɣ itxeyyib
ca. Maɣar? Liʼanna Arebbi yuca-aneɣ Arruḥ iqeddsen, zzayes
iccur uȓawen nneɣ s ȓemḥibbeṯ nnes.
6Fa ḏi ȓweqṯ nni nican ṯenni ig ixḍar Arebbi, neccin tuɣa

war ɣarneɣ bu jjehḏ immuṯ Lmasiḥ ƹlaḥsab nneɣ wami neƹṣa.
7Muḥaȓ aḏ iqbeȓ can ijjen aḏ immeṯ ƹlaḥsab n yij n bnaḏem
nneɣnit ḏ aṣebḥan waha. Meȓa bnaḏem iǧa ḏ aṣebḥan aṭṭas,
imken izemmar can ijjen aḏ iqbeȓ aḏ immeṯ ƹlaḥsab nnes.
8Walakin neccin tuɣaneɣ ƹaḏ nƹeṣṣa Arebbi wami immuṯ

Lmasiḥ ƹlaḥsab nneɣ. S manayenni isbeyyen-aneɣ-d Arebbi
mecḥaȓ ḏaneɣ itxes.
9 Iḏen, yarra-aneɣ-d Arebbi ȓexxu nican s iḏammeng n Lmasiḥ,

u labud zzayes iy ɣa nenjem zeg uɣḍab n Arebbi. 10Neccin
nmeṣȓaḥ akeḏ Arebbi s ȓmewṯ n Mmis wami neccin tuɣaneɣ ƹaḏ
ḏ ȓƹadyan nnes. Ȓexxu wami kiḏes nmeṣȓaḥ, labud zzayes iy ɣa
nenjem s ṯuḏarṯ nnes! 11War iǧi ɣir manaya waha, neccin nfarreḥ
zi Arebbi s Siḏna Ƹisa Lmasiḥ wenni iy ḏaneɣ isemṣȓaḥen
akiḏes.

Ȓfarq jar siḏna Adam ḏ Siḏna Ƹisa
12 Iḏen ṯban-d ȓmuƹṣiyeṯ ɣar ddunect s yij n bnaḏem, iƹni Adam.

S ȓmuƹṣiyeṯ nni iy teǧa ȓmewṯ. Ssenni ṯenfreq ȓmewṯ x yiwḏan
marra liʼanna niṯni marra ƹṣan. 13Aqa ȓmuƹṣiyeṯ tuɣa teǧa ḏi
ddunect qbeȓ iy d ɣa ṯas ccariƹa.Walakin mani war ṯuwiḍ ccariƹa,
Arebbi war itḥisib ḏin bu ȓmuƹṣiyeṯ. 14 Innama zi zman n Adam
aȓ zman n Musa ṯeḥkem ȓmewṯ x yiwḏan uȓa x yinni war iƹṣin ca
amecnaw ȓmuƹṣiyeṯ n Adam, u netta ḏ ȓmiṯal n bnaḏem iy d ɣa
yasen.
15Walakin ȓmuƹṣiyeṯ n Adam war nzemmar at nmeṯṯel akeḏ

lhadiya n arḍa n Arebbi. Cuf, ij n bnaḏem, iƹni ḏ Adam, iƹṣa
Arebbi yuwi-d ȓmewṯ i marra yiwḏan. Ȓexxu mecḥaȓ imɣer arḍa
n Arebbi ḏ lhadiya iy d infeyyḍen i yiwḏan s arḍa n yij n bnaḏem
nneɣnit, netta ḏ Ƹisa Lmasiḥ. 16Cuf ƹaweḏ, lhadiya n Arebbi
maci amecnaw min iweqƹen x ssabab n ȓmuƹṣiyeṯ igga bnaḏem
nni Adam. Liʼanna ȓḥukem iy d ṯuwi ij n ȓmuƹṣiyeṯ netta ḏ
lḥisab ḏ lƹiqab. Walakin Arebbi s lhadiya-ya yarra bnaḏem nican
menbaƹd i waṭṭas n ȓmuƹṣiyaṯ. 17 Iƹni, x ssabab n ȓmuƹṣiyeṯ nni
n yij n bnaḏem ṯebḏa ȓmewṯ ṯḥekkem x yiwḏan s bnaḏem nni.
Ȓexxu x ssabab n yij n bnaḏem, iƹni s Ƹisa Lmasiḥ, ḏ ṯuḏarṯ
nettaṯ ṯḥekkem aṭṭas x yinni iqebbȓen arḍa imɣaren n Arebbi ḏ
lhadiya iy ṯen itarran nican.

g5.9 Iḏammen netta ḏ ddem.

18 Iḏen ij n ȓmuƹṣiyeṯ ig igga ij n bnaḏem ṯuwi-d lḥisab ḏ lƹiqab
i marra iwḏan. Amenni ij n baraʼah ig igga ij n bnaḏem yuwi-
d ṣṣulḥ ḏ ṯuḏarṯ i marra iwḏan. 19 Liʼanna mammec iƹṣa Adam
Arebbi yuwi-d ȓmuƹṣiyeṯ ɣar waṭṭas n yiwḏan, amenni iṭaƹ Ƹisa i
Arebbi meṣȓaḥen aṭṭas n yiwḏan ak Arebbi. 20U ccariƹa nettaṯ
ṯuḏef-d ḥima aḏ kṯarent ȓmuƹṣiyaṯ. Walakin cḥaȓ ma kṯarent
ȓmuƹṣiyaṯ, ikṯar arḍa n Arebbi ktar zzaysent. 21U mammec
ṯeḥkem ȓmuƹṣiyeṯ ṯuwi-d ȓmewṯ, amenni iḥkem arḍa iƹni wami
ḏaneɣ yarra Arebbi nican akiḏes yuwi-d ṯuḏarṯ n ȓebda x ufus n
Siḏna Ƹisa Lmasiḥ.

Netmetta s ȓmuƹṣiyeṯ, nteddar s Lmasiḥ

6 1 Iwa min ɣa nini? Ma a nsiɣi ḏi ȓmuƹṣiyaṯ ḥima aḏ ikṯar arḍa
n Arebbi? 2 Lla, ƹemmarṣ! Neccin nemmuṯ-as i ȓmuƹṣiyeṯ,i

ixeṣṣa-yaneɣ ȓexxu war netsiɣi ca a nƹic ḏaysent. 3Ma war
tessinem kenniw? Neccin, wami nṭehhar s waman ḥima a niȓi
ḏ ijjen ak Lmasiḥ, iƹni nṭehhar akiḏes ḥima a ncarec ḏi ȓmewṯ
nnes. 4Falihaḏa wami nṭehhar akiḏes s waman, iƹni netwanḍeȓ
akiḏes ḏi ȓmewṯ. Maɣar? Ḥima mammec d ikkar Lmasiḥ zi ȓmewṯ
s lƹaḍama n Arebbi Babaṯneɣ, amenni uȓa ḏ neccin aqa a nƹic
ḏeg yij n ṯuḏarṯ ḏ jḏiḏ.
5Cuf, meȓa ncarec akiḏes ḏeg yij n ȓmewṯ am ṯenni iy igga

netta, amenni iy kiḏes ɣa ncarec ƹaweḏ ḏeg yij n lqiyama am
ṯenni iy igga netta. 6Neccin nessen belli nnefs nneɣ tuɣat ṯeǧa
qbeȓ, nettaṯ iƹni, twaṣelleb akeḏ Lmasiḥ ḥima aḏ tbeṭṭeȓ nnefs
nneɣ iccuren s ȓmuƹṣiyaṯ, bac ssa aȓ ṯsawent war netɣimi ƹaḏ ḏ
isemɣanj n ȓmuƹṣiyeṯ. 7Aqa wenni immuṯen ihna zi ȓmuƹṣiyeṯ.
8Fa meȓa nemmuṯ neccin akeḏ Lmasiḥ, ntamen ƹaweḏ akiḏes

neddar. 9Neccin nessen qa Lmasiḥ ikkar-d zi ȓmewṯ, ƹemmarṣ
h5.18 Lbaraʼa-ya iƹni ḏ Ƹisa Lmasiḥ wami itwaṣelleb ƹlaḥsab ȓmuƹṣiyeṯ n
bnaḏem.
i6.2 Zaƹma, "Nemmuṯ i ȓmuƹṣiyeṯ" hiya ȓexxu wami numen zi Siḏna Ƹisa,
ȓmuƹṣiyeṯ war ɣares bu jjehḏ xaneɣ.War ṯzemmar aḏaneɣ ṯḍarr. Neccin ȓexxu
netwaȓa ȓmuƹṣiyeṯ belli nettaṯ ḏ ṯaƹeffant aṭṭas, war nzemmar ca azzayes
nfareḥ uȓa aḏayes nƹic.
j6.6 Isemɣan niṯni ḏ lƹabid. Ȓmaƹna ḏanita iƹni neccin ḏ lƹabid n ȓmuƹṣiyeṯ.

aḏ immeṯ ƹaweḏ. Ȓmewṯ war tɣimi axas ṯḥekkem. 10Liʼanna
wami immuṯ, immuṯ ij n ṯwaȓa waha i ȓebda i min iǧan ḏ ȓmuƹṣiyeṯ.
Ṯuḏarṯ nnes iy iddar ȓexxu, iddar-it i Arebbi. 11Ammu labud aḏ
tḥessbem ixef nwem kenniw ṯemmuṯem-as i ȓmuƹṣiyeṯ, walakin
ṯeddarem i Arebbi s Ƹisa Lmasiḥ.
12Falihaḏa ixeṣṣa war tejjim ca ȓmuƹṣiyeṯ aḏ teḥkem x ddat

nwem iy ɣa ifnan ḥima war teggem array i ccehweṯ nnes. 13War
tqeddameṯ uȓa ḏ ij n ṭṭarf zi ddat nwem i ȓmuƹṣiyeṯ aḏ tegg ccerr
s ddat nwem. Qeddmeṯ ixef nwem i Arebbi am yiwḏan zaƹma
iy d ikkaren zeg imettinen ɣar ṯuḏarṯ. Qeddmeṯ kuȓ ṭṭarf zi ddat
nwem ḥima azzayes itwaggmin iǧan nican. 14Aqa ȓmuƹṣiyeṯ war
tɣimi ca aḏ teḥkem xawem liʼanna war ṯeǧim ca swadday i ufus
n ccariƹa, kenniw ṯeǧam swadday i arḍa n Arebbi.

Min iǧan nican, neccin ḏ lƹibad nnes
15 Iwa ma neccin a neƹṣa Arebbi wami aqaneɣ swadday i arḍa

nnes, war neǧi bu swadday i ufus n ccariƹa? Lla, ƹemmarṣ! 16Ma
war ṯessinem? Meȓa ṯsellmem ixef nwem i ca ḥadd ṯḏewȓem ḏ
isemɣan, ṯṭaƹam-as, ataf aḏ tiȓim ḏ isemɣan i wenni umi ṯṭaƹam.
Imma aḏ tṭaƹem i ȓmuƹṣiyeṯ itawin ɣar ȓmewṯ, niɣ aḏ tṭaƹem
i wenni iy kenniw ɣa yarren nican. 17–18Walakin a neḥmeḏ
Arebbi! Waxxa ṯṭaƹem ȓmuƹṣiyeṯ qbeȓ, ȓexxu kenniw ṯṭaƹam s
wuȓ nwem s ṯɣuri nni iy ḏawem siwḍen. Ṯehnam zi ȓmuƹṣiyeṯ,
ṯḏewȓem ḏ isemɣan i min iǧan nican. 19Nec ssawaȓeɣ akiḏwem
s wawaȓen ƹadi liʼanna iqseḥ x bnaḏem aḏ ifhem manaya. Qbeȓ
tuɣa tqeddamem kuȓ ṭṭarf zi ddat nwem azzayes itwagg lfasad
ḏ ccerr itemɣuren. Maca ȓexxu qeddmeṯ ddat nwem aḏ texḏem
min iǧan nican ḥima aḏ tiȓim ṯeṣfam.
20Cuf, wami tuɣa ṯṭaƹam i ȓmuƹṣiyeṯ, tuɣa ɣarwem lḥurriya

aḏ trezzum war teggem min iǧan nican. 21Ḏi ȓweqṯ nni,
ṯimesȓayin nni ma ḏaysent can nfaƹ minzi ȓexxu tseḏḥam?Walu,
liʼanna ṯimesȓayin nni neddhent ɣar ȓmewṯ. 22Ȓexxu ṯehnam zi
ȓmuƹṣiyeṯ, ṯṭaƹam i Arebbi. Man nfaƹ iy zzayes ɣa ṯawim? Iƹni
aḏ tiȓim ṯeṣfam u manayenni ineddeh ɣar tuḏarṯ n ȓebda. 23Aqa

axeǧes n ȓmuƹṣiyeṯ netta ḏ ȓmewṯ, walakin lhadiya n Arebbi
nettaṯ ḏ ṯuḏarṯ n ȓebda ḏi Siḏna Ƹisa Lmasiḥ.

Netwafekk zi ccariƹa

7 1Ay ayṯma, ssawaȓeɣ akiḏwem ṯessnem ccariƹa. Ma war
ṯessinem belli ccariƹa ṯḥekkem x bnaḏem iy iddaren waha?

2Maṯalan ḏi ccariƹa, ṯamɣarṯ imeȓcen aryaz nnes ƹaḏ iddar,
aqat x yiri nnes. Meȓa immuṯ aqa twafekk zi lqanun nni. 3S
manaya, meȓa ṯruḥ ɣar can yijjen nneɣnit, aryaz nnes aqaṯ ƹaḏ
iddar, nettaṯ twaḥsab ṯezna. Walakin meȓa immuṯ uryaz nnes,
ataf twafekk zi lqanun nni. Ȓxeddnnit meȓa ṯemȓec ak ca uryaz
nneɣnit war tiȓi bu ṯezna.
4Ay ayṯma, amenni iy ṯeǧam uȓa ḏ kenniw. Iƹni twafekkem zi

ccariƹa n Musa wami ṯemmuṯ ddat n Lmasiḥ, aqawem x yiri n
yijjen nneḍnit netta ḏ yiri n Lmasiḥ iy d ikkaren zi ȓmewṯ, ḥima
a narew ȓexḏayem ṣebḥant i Arebbi. 5 Liʼanna qbeȓ wami tuɣa
ntegg array i nnefs nneɣ, rnint ccehwaṯ nneɣ ṯiƹeffanin ƹlaḥsab
min ḏaneɣ ṯenna ccariƹa-ya, xeddment ccehwaṯ nni ḏi ddat
nneɣ uca ntarew ȓexḏayem itawin ɣar ȓmewṯ. 6Walakin ȓexxu
neccin netwafekk zi ccariƹa-ya iy ḏaneɣ iqqnen, nemmuṯ-as i
manayenni. Neccin nƹebbeḏ s yij n ubriḏ ḏ jḏiḏ n Arruḥ n Arebbi,
war iǧi bu s nniḍam nni aqḏim iy yurin ḏi Lkitab.

Ȓmuƹṣiyeṯ ṯseḍhar-it-iḏ ccariƹa
7 Iwa min ɣa nini? Ma ccariƹa n Musa s yixef nnes nettaṯ ḏ

ij n ȓmuƹṣiyeṯ? Lla ƹemmarṣ! Maƹlik ccariƹa war ṯeǧi, ataf war
ssineɣ min ṯeƹna ȓmuƹṣiyeṯ. Maƹlik war ḏayes ȓuṣiyeṯ nni ‘War
ƹecceq’, ataf war ssineɣ min iƹna uƹeccaq. 8Ṯumma ȓmuƹṣiyeṯ
ṯufa lfurṣa ḏi ȓuṣiyeṯ-a, ṯerni ḏayi zi kuȓ nnuƹ n uƹeccaq iy iǧan
liʼanna bȓa ccariƹa ȓmuƹṣiyeṯ axmi ṯemmuṯ. 9Nec qbeȓ ma aḏ
ssneɣ ccariƹa, tuɣayi ddareɣ. Maca wami d ṯusa ȓuṣiyeṯ n Arebbi,
ȓmuƹṣiyeṯ amecnaw ṯekkar-d zi ȓmewṯ uca nec axmi mmuṯeɣ.
10Ṯumma ufiɣ ȓuṣiyeṯ nni iy d yusin bac aḏayi ṯuc ṯuḏarṯ, ṯuwi-yayi
nec ɣar ȓmewṯ. 11Liʼanna ȓmuƹṣiyeṯ ṯufa lfurṣa ḏi ȓuṣiyeṯ ṯecmeṯ-
ayi u zzayes zi ȓuṣiyeṯ-a ṯneɣ-ayi.

12X manaya ccariƹa n Musa ṯeṣfa, ȓuṣiyeṯ n Arebbi ṯeṣfa,
ṯeṣȓaḥ, ṯeṣbaḥ.

Ḏi nnefs n bnaḏem ij umenɣi
13 Iwa, ma iḏweȓ min iṣebḥan ḏ ssabab iy zi ɣa mmṯeɣ nec? Lla,

ƹemmarṣ! Lƹaks, ḏ ȓmuƹṣiyeṯ iy iggin manayenni, ṯesxeddam
min iṣebḥan bac aḏayi ṯneɣ. Maɣar? Ḥima aḏ tseḍhar ixef
nnes nettaṯ ḏ ȓmuƹṣiyeṯ. Ṯumma s lfurṣa n ȓuṣiyeṯ-a ȓmuƹṣiyeṯ
ṯseḍhar-d bȓa ȓaḥedd mecḥaȓ iqbeḥ ccerr nnes.
14Fa neccin nessen belli ccariƹa n Musa nettaṯ zi Arebbi,

walakin nec ḏ bnaḏem, twammenzeɣ i ȓmuƹṣiyeṯ. 15War sent
tfehhmeɣ i ȓexḏayem inu liʼanna nec war teggeɣ min xseɣ aṯ
ggeɣ. Lƹaks teggeɣ min tƹiffiɣ. 16U xmi teggeɣ min war texseɣ,
tiȓi wafqeɣ belli ccariƹa n Musa ṯeṣbaḥ. 17Ṯumma zi ssa aȓ
ṯsawent maci ḏ nec iteggen manaya, nettaṯ ḏ ȓmuƹṣiyeṯ nni
iy ḏayi izeddɣen. 18Ddat inu nec ssneɣ war ḏayes ṯezḏiɣ uȓa
ḏ ij n ṯmesȓayṯ ṯaṣebḥant. Liʼanna rezzuɣ aḏ ggeɣ ṯimesȓayin
ṯiṣebḥanin, walakin war zemmareɣ aṯent ggeɣ. 19Ṯimesȓayin
ṯiṣebḥanin iy texseɣ aṯent ggeɣ walakin war ṯent teggeɣ. Lƹaks,
ccerr nni iy war texseɣ aṯ ggeɣ teggeɣ-ṯ. 20Meȓa teggeɣ min
war texseɣ, nettat ḏ ȓmuƹṣiyeṯ nni iy ḏayi izeddɣen iteggen
manayenni, war iǧi bu ḏ nec.
21Falihaḏa nec ufiɣ ḏeg yixef inu ij n ṭṭabiƹa, iƹni, xmi texseɣ aḏ

ggeɣ can ṯmesȓayṯ ḏ ṯaṣebḥant, ataf ḏinni ccerr yuḏes. 22Liʼanna
ḏi nnefs inu nec farḥeɣ s ccariƹa n Arebbi, 23walakin nec tafeɣ ij n
ṭṭabiƹa nneɣnit ḏeg yixef inu ig itmenɣan akeḏ min ɣari ḏi ȓaƹqeȓ
inu. Ṭṭabiƹa-ya teqqen-ayi s ȓmuƹṣiyeṯ nni iy ḏayi izeddɣen ḏeg
yixef inu. 24Ya ȓefḍiḥeṯ inu nec! Wi ḏayi ɣa isnejmen nec zi ddat-
a ṯanita n ȓmewṯ? 25Tcekkareɣ Arebbi s yisem n Siḏna Ƹisa
Lmasiḥ!
S manaya nec ḏi ȓaƹqeȓ inu ḏ ismeɣk n ccariƹa n Arebbi,

walakin ḏi ddat inu nec ḏ ismeɣ n ṭṭabiƹa n ȓmuƹṣiyeṯ.

k7.25 Ismeɣ netta ḏ lƹabid.

Jjehḏ n Arruḥ n Arebbi ixeddmen ḏi ṯuḏarṯ n ȓmuminin

8 1 Iḏen fa ȓexxu, war itiȓi bu lḥisab ḏ lƹiqab x yinni iǧan ḏ ijjen ak
Ƹisa Lmasiḥ. 2 Liʼanna ḏi Ƹisa Lmasiḥ, ṭṭabiƹa n Arruḥ iticcen

ṯuḏarṯ ṯfekk-icek-d zi ṭṭabiƹa nni n ȓmuƹṣiyeṯ ḏ ȓmewṯ. 3Cuf, igga
Arebbi min war ṯzemmar aḏ tegg ccariƹa n Musa. Mayemmi?
Ƹlaḥsab ḍḍuƹef n ddat nneɣ iy ḏas ikksen jjehḏ i ccariƹa. Arebbi,
wami iy d issekk Mmis imeṯṯel-iṯ-iḏ am ddat n bnaḏem iƹṣan,
issekk-iṯ-id ḏ lfidya x ȓmuƹṣiyeṯ nneɣ. Ammu iḥaseb iƹeqqeb
ȓmuƹṣiyeṯ ig iǧan ḏi ddat n bnaḏem 4 bac aḏ itwakemmeȓ min
zzayneɣ ṯxes ccariƹa n Musa. Neccin, iƹni ḏ yinni ig igguren ḏeg
ubriḏ n Arruḥ, war ntegg array i nnefs nneɣ.
5Cuf, yinni itƹicen ƹlaḥsab nnefs nsen iƹni xeddmen ȓxaḍar

nsen ḏi ṯmesȓayin n nnefs nsen. Walakin yinni itƹicen ƹlaḥsab
abriḏ n Arruḥ iƹni xeddmen ȓxaḍar nsen ḏi ṯmesȓayin n Arruḥ.
6Aqa yinni xeddmen ȓxaḍar nsen ḏi ṯmesȓayin n nnefs nsen ataf
aḏ mmṯen. Walakin yinni ixeddmen ȓxaḍar nsen ḏi ṯmesȓayin n
Arruḥ ataf aḏ ddaren, aɣarsen yiȓi ȓehna. 7Aqa ȓxaḍar ixeddmen
ḏi ṯmesȓayin n nnefs netta itƹerraḍ Arebbi. War iṭṭiƹi ca i ccariƹa
n Arebbi, u ḏ ṣṣaḥ war izemmar ca. 8U yinni itṭaƹan nnefs nsen
war zemmaren ca aḏ sarḍan Arebbi.
9Amma kenniw, meȓa izeddeɣ ḏaywem Arruḥ n Arebbi, ataf aḏ

tƹicem x ubriḏ n Arruḥ war teggem array i nnefs nwem. U wenni
war ɣar iǧi Arruḥ n Lmasiḥ, war iǧi ca zi Lmasiḥ. 10Ṯumma meȓa
Lmasiḥ aqaṯ ḏaywem, waxxa ddat nwem ṯemmuṯ x ssabab n
ȓmuƹṣiyeṯ, arruḥ nwem iddar liʼanna Arebbi yarri-kenniw nican.
11Ṯumma meȓa izeddeɣ ḏaywem Arruḥ n Arebbi iy d isekkaren
Ƹisa zi ȓmewṯ, ataf wenni iy d isekkaren Ƹisa zi ȓmewṯ aḏ yarr
ṯuḏarṯ uȓa ḏi ddat nwem ifennan iƹni s Arruḥ nnes iy ḏaywem
izeddɣen.
12X manayenni ay ayṯma, ixeṣṣa-yaneɣ a negg lwajib, walakin

maci ḥima a negg array i nnefs nneɣ. 13Liʼanna meȓa kenniw
teggem array i nnefs nwem, aḏ temmṯem. Meȓa ṯneqqem
ȓefƹayer n ddat nwem s Arruḥ n Arebbi, aḏ teddarem. 14U yinni
iḏeffaren Arruḥ n Arebbi, ḏ yinni iǧan ḏ ṯarwa n Arebbi. 15Liʼanna

Arruḥ iy ḏawem immucen war kenniw itarri ca ḏ isemɣan ḥima aḏ
tƹicem ƹaweḏ ḏi ṯiggwḏi. Lla, immuc-awem Arruḥ iqeddsen ḥima
aḏ tiȓim ḏ ṯarwa n Arebbi. Zzayes zi Arruḥ nni iy ɣa nȓaɣa: Abba,
iƹni, a Baba inu. 16 Iƹni Arruḥ n Arebbi s yixef nnes ig iṣaḥḥen
ḏi arruḥ nneɣ belli neccin ḏ ṯarwa n Arebbi. 17U neccin meȓa
aqaneɣ ḏ ṯarwa n Arebbi, ataf a nwareṯ. Iƹni a nwareṯ zi Arebbi,
a nwareṯ ak Lmasiḥ. Walakin ixeṣṣa-yaneɣ a ncarec akiḏes ḏeg
uƹeddeb nnes ḥima a ncarec akiḏes ƹaweḏ ḏi lƹaḍama nnes.

Lƹaḍama iy ḏaneɣ itrajan
18Cuf, twaȓiɣ nec belli aƹeddeb iy xaneɣ itekken ḏi ddunect-

a netta war iǧi ḏ walu bac aḏ imeṯṯel ak lƹaḍama iy ḏaneɣ
ɣa itwaḍharen. 19Aqa marra min d itwaxeȓqen ḏaysen mezȓil ḏ
ameqqran aḏ ẓren ṯsaƹat nni iy ḏi d ɣa banen ṯarwa n Arebbi.
20 Liʼanna marra min d itwaxeȓqen ṣaben s lfacal. Maci s array
nsen, walakin s array n wenni iy ṯen iṣaben. U manayenni ḏi
lʼamal. 21 Lʼamal, iƹni, belli marra min d itwaxeȓqen aḏ twafekken
zi lfana n ȓmewṯ, aḏ carcen ḏi lḥurriya n lƹaḍama iy ɣarsen ɣar
ṯarwa n Arebbi.
22Cuf, neccin nessen belli marra min d itwaxeȓqen aqaṯen

aȓ nhara ƹaḏ tnezbaren amecnaw ṯamɣarṯ xmi ḏayes ȓeḥriq n
ṯarwa. 23Umaci ɣir niṯni, uȓa ḏ neccin umi immuc Arruḥ iqeddsen
ḏ amezwaru nnehhek ḏeg yixef nneɣ. Ḏayneɣ mezȓi u netraja
zi Arebbi aḏ d isbeyyen belli neccin ḏ ṯarwa nnes, iƹni aḏ ifekk
ddat nneɣ. 24Aqa ḏi mezȓi-ya neccin nenjem. Cuf, meȓa ṣafi nufa
mezȓi nni iy nrezzu, ataf war ḏayneɣ bu mezȓi ƹaḏ. Ma a nȓaja
mezȓi nni meȓa ṣafi nufi-ṯ? 25Walakin meȓa ƹaḏ war nufi ca mezȓi
nni, ataf aṯ nȓaja s ṣbar.
26Fa ammu Arruḥ iqeddsen itƹawan-aneɣ ḏi ḍḍuƹef nneɣ

liʼanna neccin war nessin ca mliḥ minxef ɣa neẓẓaǧ. Walakin
Arruḥ iqeddsen s yixef nnes itṭalab i Arebbi x ssabab nneɣ,
itṭalab-as s unhak war itsemiƹen. 27Ṯumma Arebbi wenni
itwaȓan min iǧan ḏeg wuȓ n bnaḏem, netta itessen min itxes

l8.19 Mezȓi qqaren-ṯ i imezȓi.

Arruḥ iqeddsen. Liʼanna Arruḥ ƹlaḥsab ȓxaḍar n Arebbi itṭalab
x ssabab n ȓmuminin ṣaliḥin.
28Fa neccin nessen belli marra min itewqiƹen qaƹ, itarra-ṯ

Arebbi ḏ ttisir i yinni iy ṯ itexsen, yinni umi d iȓaɣa ƹlaḥsab lɣaraḍ
nnes. 29 Liʼanna yinni iy tuɣa issen-iṯen zi qbeȓ, izemmem-iṯen
zi qbeȓ ḥima aḏ iȓin x ṣṣifeṯ n Mmis aḏ iȓin am netta. Ammu aḏ
yiȓi netta ḏ mmis amenzum n waṭṭas n ayṯmas. 30Ṯumma yinni iy
tuɣa izemmem zi qbeȓ, iȓaɣa-d xasen. Ṯumma yinni umi d iȓaɣa,
isemṣȓaḥ-iṯen akiḏes. Ṯumma yinni iy kis isemṣȓaḥ, yuca-asen
amcan ḏi lƹaḍama nnes.

Ȓemḥibbeṯ n Arebbi ḏi Lmasiḥ
31 Iwa, min ɣa nini menbaƹd i marra manaya? Meȓa Arebbi

aqaṯ akiḏneɣ, uw izemmaren aḏ yiȓi ḍed nneɣ? 32Siḏi Arebbi war
isƹizz ca Mmis xaneɣ, iqeddem-iṯ i ȓmewṯ x neccin marra. Ma
aḏ teqqim can ȓḥajeṯ war ḏaneɣ-t iticc akiḏes? 33Wi izemmaren
aḏ itahem yinni iy ixḍar Arebbi? Uȓa ḏ ijjen! Arebbi netta s yixef
nnes ig itarran iwḏan nican. 34Wi izemmaren axasen iḥkem?Uȓa
ḏ ijjen! Liʼanna Ƹisa Lmasiḥ ḏ netta ig immuṯen. U ktar, ikkar-d
zi ȓmewṯ u ḏ netta iy iǧan x ufusi n Arebbi, ḏ netta iy itcafaƹen
ḏayneɣ. 35Wi ḏaneɣ ɣa iƹezȓen x ȓemḥibbeṯ n Lmasiḥ? Uȓa ḏ
ijjen! Ȓa ḏ azeyyar, ȓa ḏ tamara, ȓa ḏ aƹeddeb, ȓa ḏ buheyyuf, ȓa
ḏ ṯuƹaryant, ȓa ḏ lxaṭar, uȓa ḏ ssif. 36Mammec iqqar Lkitab:
X ssabab nnec cek netwahjah ȓmewṯ nhar ikmeȓ.
Netwaḥsab amecnaw iḥuȓiyen umi ɣa ɣarṣen.
37Walakin ḏi marra manaya neccin ktar zi lʼabṭal x ufus n wenni

iy ḏaneɣ ixsen. 38–39Aqa nec metʼakked belli uȓa ḏ ij n ṯmesȓayṯ
zi min d itwaxeȓqen war ṯzemmar aḏaneɣ ṯeƹzeȓ x ȓemḥibbeṯ n
Arebbi iy d iseḍharen ḏi Siḏna Ƹisa Lmasiḥ: ȓa ḏ ȓmewṯ, ȓa ḏ
ṯuḏarṯ, ȓa ḏ lmalaʼikaṯ, ȓa ḏ ccayaṭin, ȓa ḏ jnun, ȓa ḏ min iǧan
ȓexxu, ȓa ḏ min d ɣa yasen, ȓa ḏ min yuƹȓan, ȓa ḏ min yuǧɣen,
uȓa ḏ can nneɣnit.

m8.29 Amenzu netta ḏ ifxeddi, qqaren-ṯ i uḥenjir iy d ɣa ixeȓqen ḏ amezwaru.

Arrasul Bulus itxeyyaq x lʼumma n siḏna Musa

9 1Ssawaȓeɣ ȓḥaqq ḏi Lmasiḥ war iǧi bu ḏ ixarriqen. Ȓaƹqeȓ
inu u ḏ Arruḥ iqeddsen aḏayi ṣaḥḥen min ɣa iniɣ. 2–3 Iƹni,

isḥerreq-ayi ij n ȓeḥriq aṭṭas ḏeg wuȓ inu war itkemmiȓ ca x
ssabab n ȓqum inu, iƹni yinni iǧan zi lʼumma inu. Maƹlik nec
zemmareɣ, aḏ twaneƹȓeɣ aḏ twaḥarrmeɣ zi Lmasiḥ bac war
twaneƹƹȓen ca niṯni war twaḥarrimen ca zi Lmasiḥ. 4Niṯni ḏ Ayṯ-
Israʼil, itbenna-ṯen Siḏi Arebbi. Iseḍhar-asen-d lƹaḍama nnes,
iƹaheḏ-iṯen, yuca-asen ccariƹa n Musa ḏ lƹibada, iwƹeḏ-iṯen.
5Usin-d zi ssalaf ṣṣaliḥin, u zeg uẓwer nsen iy d yusa Lmasiḥ
ḏ ddat ḏ bnaḏem. Arebbi itwaḥmeḏ i ȓebda, wenni iḥekkmen x
marra. Amin.
6Walakin, ma awaȓ n Arebbi war injiḥ ca? Lla, injeḥ! Fa maci

Ayṯ-Israʼil qaƹ ig iǧan ḏ iʼisraʼiliyen ḏ ṣṣaḥ. 7Ƹaweḏ war iǧi marra
ṯarwa iy d ikkin zi Brahim ig iǧan ḏ ṯarwa nnes n ṣṣaḥ. Inna-
as Arebbi: "Ḏ ṯarwa nnec iy d ɣa iffɣen zi mmic Isḥaq iy ɣa
itwaḥesben." 8Manaya ixes aḏ yini belli ṯarwa n Arebbi ḏ ṣṣaḥ
twaḥessben zi ṯarwa n ȓƹaheḏ, maci zi ṯarwa n bnaḏem. 9 Liʼanna
ȓƹaheḏ-a iy ḏas yuca Arebbi i Brahim ḏ wanita: "Aḏ d ƹeqbeɣ
aseggwas iy d ɣa yasen ḏi ȓweqṯ-a, aḏ yiȓi ij uḥenjir ɣar Sara."
10War iǧi bu manayenni waha. Rafiqa, nettaṯ ṯeysi aƹeddis

ɣares acniwen. Babaṯsen netta ḏ jeddiṯneɣ Isḥaq. 11–12Ṯumma
ikkar Arebbi inna-as i Rafiqa qa ameqqran aḏ yiȓi ḏ axeddam ɣar
umezyan. Iȓaɣa-yas-d Arebbi i netta waha, war ggin walu niṯni.
Tuɣa ƹaḏ war d xȓiqen ca ƹaḏ war ggin ȓxir uȓa ḏ ccerr, walakin
Siḏi Arebbi ixḍar ijjen zzaysen iseḍhar-d ȓxaḍar nnes iy ɣa yiȓin.
13Mammec iqqar Lkitab: "Ḥibbeɣ Yaƹqub, seḥqareɣ Ƹasu."
14Min ɣa nini x manaya? Ma Arebbi iḍeǧem? Lla, ƹemmarṣ!

15Qa Arebbi inna-as i Musa: "Aḏ reḥmeɣ wenni xseɣ, aḏ ḥinneɣ
x wenni xseɣ." 16Manaya war iǧi ca zi ȓxeḏmeṯ n bnaḏem niɣ zi
min itxes liʼanna aqaṯ ɣar Arebbi, wenni ireḥḥmen. 17Aqa iqqar
Lkitab i Firƹun: "Ggiɣ-c ḏ azeǧiḏ ḥima aḏayek d seḍhareɣ jjehḏ
inu, aḏ itwassen yisem inu ḏi marra ddunect." 18Falihaḏa Arebbi
ireḥḥem wenni ixes, isɣannan wenni ixes.



19 9.19–31

Aɣḍab n Arebbi ḏ arraḥmeṯ nnes
19 Iwa, a bnaḏem, ma aḏayi ṯiniḏ, Mayemmi ƹaḏ iy ḏaneɣ

itḥasab Arebbi? Ma aḏayi ṯiniḏ, Ug izemmaren aḏ imɣannen ak
min ixes netta? 20Cuf a bnaḏem, min ṯeƹniḏ cek bac aḏ tarreḏ
awaȓ x Arebbi? Ma zemmaren aḏ inin iɣerrafen i wenni iy ṯen
iṣenƹen, Mayemmi ḏaneɣ ṯeggiḏ ammu? 21Ma war ɣares bu
ȓḥaqq ɣar lemƹallem aḏ isexḏem ṯȓaxṯn mammec ixes, iƹni aḏ
igg zeg ij n ȓƹajneṯ iḏeqqi ijjen n uɣerraf i min iṣebḥan unneɣnit i
min iƹuffnen?
22Amenni ig igga Arebbi. Wami ixes aḏ iseḍhar aɣḍab nnes

aḏ isbeyyen jjehḏ iy ɣares, iṣebbar aṭṭas x yinni iy xef iɣḍeb, iƹni
iɣerrafen nni wejḏen aḏ twarzen. 23–24 Igga amenni liʼanna ixes
aḏ iseḍhar lƹaḍama nnes imɣaren x yina ig irḥem, iƹni iɣerrafen-
a ig isewjeḏ zi qbeȓ i lƹaḍama, iƹni ḏ neccin. Iȓaɣa-yaneɣ-d i
neccin iy d yusin zi Ayṯ-Israʼil uȓa ḏ yinni war iǧin zi Ayṯ-Israʼil.
25Mammec iqqar Arebbi ḏi Lkitab n nnabi Hucaƹ:
Yinni tuɣa war iǧin ḏ ccaƹb inu,

asen ȓaɣiɣ a ccaƹb inu.
Ṯenni tuɣa war iƹizzen,

as ȓaɣiɣ a ṯaḥbibṯ inu.
26U ḏeg umcan nni wenni mani ḏasen inna Arebbi:
Kenniw war ṯeǧim ḏ ccaƹb inu,
ḏinni iy ḏasen ɣa ȓaɣan a ṯarwa n Arebbi iddaren.
27Fa nnabi Icaƹya, iȓaɣa netta x Ayṯ-Israʼil inna: Waxxa lƹadad

n Ayṯ-Israʼil iǧan am yijḏi n ȓebḥar, ḏrus zzaysen iy ɣa inejmen.
28Aqa Siḏi Arebbi war itƹeṭṭiȓ ca aḏ ixḏem ḏi ddunect awaȓ ig
inna. 29Ammu ig inna nnabi Icaƹya zi qbeȓ: Maƹlik war iǧi ḏ
Siḏi Arebbi Lƹalamin iy iḥefḍen can ddurriṯ nneɣ, iȓi iwqeƹ-aneɣ
amecnaw min iweqƹen i ṯendint n Sadum ḏ ṯendint n Ƹamura.

Ayṯ-Israʼil tagin aḏ amnen
30 Iwa, min ɣa nini? Yinni war iǧin zi Ayṯ-Israʼil, tuɣa war rezzun

ca iƹni ṣṣulḥ ak Arebbi, walakin ufin-ṯ wami umnen. 31Ayṯ-Israʼil

n9.21 Ṯȓaxṯ nettaṯ ḏ iḏeqqi.

niṯni wami rezzun ij n ccariƹa iƹni iy ticc ṣṣulḥ ak Arebbi, war
ufin ca ccariƹa nni. 32Maɣar? Liʼanna tuɣa rezzun ṣṣulḥ nni s
ȓexḏayem nsen waha bȓa ma aḏ amnen. Nqeȓḍen ḏeg uzru nni
ḏi tneqȓaḍen yiwḏan. 33Mammec iqqar Lkitab:
Aqa ggiɣ ḏi ṯendint n Lquds

ij n ttirceṯ iy ḏi tenqȓaḍen yiwḏan,
ij n uzru iy ṯen iɣeṭṭȓen.

Wenni iy zzayes ɣa yamnen,
ƹemmarṣ aṯ xeyybeɣ.

10 1 Inna-asen Bulus: Ay ayṯma, mecḥaȓ tmenniɣ s wuȓ inu
tẓaǧiɣ i Arebbi aḏ tenjem lʼumma inu. 2Nec cehhḏeɣ

xasen belli rezzun aḏ ggen lwajib ak Arebbi, walakin war ssinen
aḏ ggen lwajib. 3Wami war ssinen ca mammec itarra Arebbi
bnaḏem nican akiḏes uca ḏfaren abriḏ nsen niṯni, kkaren war
qbiȓen ca abriḏ n Arebbi. 4 Li'anna Lmasiḥ ḏayes ḏi netta iy
ṯkemmeȓ ccariƹa ḥima marra wi zzayes ɣa yamnen aḏ iḏweȓ
nican ak Arebbi.

Marra iwḏan zemmaren aḏ nejmen
5Cuf, mammec iǧa ubriḏ n ȓḥaqq ƹlaḥsab ccariƹa? Yura xas

Musa inna: Marra wi ɣa ixeddmen s ṯmesȓayin-a ṯina, azzaysent
iddar. 6Walakin wenni irezzun aḏ yiȓi nican ak Arebbi iƹni
azzayes yamen, iqqar Lkitab ḏi manaya: War qqar ca ḏeg wuȓ
nnec: Min iƹna wi ɣa igaƹƹḏen ɣar ujenna, iƹni bac aḏ d isehwa
Lmasiḥ? 7Niɣ: Min iƹna wi ɣa ihwan ɣar ȓaǧeɣ bȓa ȓaḥedd, iƹni
bac aḏ d yarr Lmasiḥ zeg yinni immuṯen? 8Walakin, min iqqar
Lkitab? Iqqar: "Awaȓ-a yuḏes i cek, aqaṯ ḏeg uqemmum nnec ḏ
wuȓ nnec." Iƹni awaȓ n lʼiman iy zi netḥeddaṯ. 9Aqameȓa ṯcehḏeḏ
s uqemmum nnec qa Ƹisa ḏ Siḏic, meȓa ṯumneḏ s wuȓ nnec
belli Arebbi isekkar-iṯ-iḏ zi ȓmewṯ, ataf aḏ tnejmeḏ. 10Liʼanna
s wuȓ nnec tamneḏ, cek ac yarr Arebbi nican. U s uqemmum
nnec ṯcehhḏeḏ, cek ṯnejmeḏ. 11Aqa Lkitab iqqar: "Marra wenni
zzayes ɣa yamnen war itxiyyib ca." 12Liʼanna war ḏinni bu ȓfarq
jar iʼisraʼiliyen ḏ yinni war iǧin zi Ayṯ-Israʼil. Arebbi netta ḏ ijjen,
aqaṯ xaneɣ marra. Itenfeyyaḍ-d ȓxir nnes x marra wenni xas

itȓaɣan. 13Liʼanna "marra wenni iy ɣa iȓaɣan s yisem n Siḏi Arebbi
aḏ injem."o

14 Iḏen, mammec xas ɣa ȓaɣan x wenni iy zi war yuminen
ca? Mammec zzayes ɣa amnen zeg wenni umi war xas sȓin
ca? Mammec xas ɣa sȓen meȓa war ḏasen itḥeddiṯ ḥadd? 15U
mammec ɣa ḥeddṯen meȓa war d twassekken? Aqa iqqar Lkitab:
"Mecḥaȓ ṣebḥan iḍaren n yinni itbeccaren s Lʼinjil." 16 Lʼinjil
walakin war ṯ qbiȓen ca marra iwḏan. Aqa min iqqar nnabi
Icaƹya zi zman: "A Siḏi Arebbi, wi yumnen s minzi netbeccar?"
17Falihaḏa, lʼiman itas-d zi min netsȓa, u min netsȓa netta ḏ awaȓ
n Lmasiḥ.
18Walakin nec tseqsiɣ, Ma war sȓin? Wah, sȓin. Aqa min iqqar

Lkitab:
Ḏi marra ṯamurṯ iffeɣ-d ṣṣut nsen,p
awaȓen nsen uwḍen aȓ ȓaḥedd n ddunect.
19Ƹaweḏ nec tseqsiɣ, Ayṯ-Israʼil, ma war fhimen? Ḏ amezwaru

inna-asen Musa:
Akenniw jjeɣ aḏ tḥesḏem yinni war iǧin ca ḏ lʼumma,
akenniw sƹeṣbeɣ s yij n lʼumma war ifehhmen.
20Menbaƹd izƹem nnabi Icaƹya inna:
Yinni war xafi irezzun ufin-ayi,
seḍhareɣ-d ixef inu i yinni war xafi itseqsin.
21Walakin x Ayṯ-Israʼil iqqar:
Nec ifassen inu nhar ikmeȓ ḍeȓqeɣ-ṯen-d
ɣar yij n ccaƹb iƹṣan, ḏaysen ṯaɣennant.

Arebbi, ma inkar Ayṯ-Israʼil?

11 1 Iwa tseqsiɣ nec, ma inkar Arebbi ccaƹb nnes? Lla,
ƹemmarṣ! Nec s yixef inu ḏ aʼisraʼili, zi ddurriṯ n Brahim

u zi Ayṯ-Benyamin. 2Arebbi war inkar ca ccaƹb nnes tuɣa issen-
iṯen zi qbeȓ. Ma war ṯessinem ca kenniw min iqqar Lkitab x
nnabi Ilyas? Wami iceṯca ɣar Arebbi zi Ayṯ-Israʼil, inna-as: 3 "A

o10.13 Xzar Lkitab n nnabi Waʼil 2:32.
p10.18 Iƹni, ṣṣut n yinni itbeccaren.

Siḏi Arebbi! Nɣin lʼanbiya, heḏmen imucan mani ḏac netqeddam
dbiḥaṯ. Qqimeɣ ɣir nec waḥḏi, ȓexxu rezzun aḏayi nɣen." 4 Iwa
minzi xas ɣa yarr Arebbi? Inna-as Arebbi: "Jjiɣ i yixef inu sebƹa
aȓef n iryazen, war rkiƹen ca i lʼaṣnam nni umi qqaren Baƹl!"
5 Iḏen uȓa ḏi zman-a iy ḏi neǧa, qa ḏa ȓebƹaḍ ixḍar-iṯen Arebbi
s arḍa nnes. 6Meȓa ixḍar-iṯen s arḍa nnes, ȓexxu war iǧi ca
ƹlaḥsab lḥasanaṯ nsen. Meȓa lla, arḍa war itiȓi bu ḏ arḍa.
7 Iḏen, mixef rezzun Ayṯ-Israʼil war ṯ ufin ca, maca yinni

itwaxḍaren wah ufin-ṯ. Min iqqimen lla, uȓawen nsen twaqsḥen.
8Mammec iqqar Lkitab:
Yuca-asen Arebbi ȓeqfaȓeṯ,

ṯiṭṭawin war twiȓint,
imejjan war tṣenniṭen aȓ nhar n yiḍa.

9 Iqqar nnabi Dawed:
Aḏ iḏweȓ ȓƹiḏ nsen ḏ ṯaxcebṯ ḏ lfexx,

ḏ azru ḏi tneqȓaḍen,
axas ccen aƹmuḏ.

10Aḏ ḍarɣȓent ṯiṭṭawin nsen ḥima war twiȓint,
aḏ iȓin iƹurar nsen ȓebda qewsen.

Aḏ nejmen uȓa ḏ yinni war iǧin zi Ayṯ-Israʼil
11 Iwa tseqsiɣ, Ayṯ-Israʼil ma nqeȓḍen ṣafi wḍan? Lla, ƹemmarṣ!

Lƹaks, s ȓmuƹṣiyeṯ nsen isenjem Arebbi yinni war iǧin zi Ayṯ-
Israʼil bac aḏ tekkar lɣira ḏi Ayṯ-Israʼil. 12Ȓexxu meȓa ȓmuƹṣiyeṯ
nni iy ggin Ayṯ-Israʼil ṯuwi-d lbaraka ḏ ṯameqqrant i ddunect,
ƹaweḏ meȓa uṭṭu nni iy ggin yuwi-d lbaraka ḏ ṯameqqrant i yinni
war iǧin zi Ayṯ-Israʼil, mecḥaȓ ɣa ṯerni lbaraka xmi d ɣa ḏewȓen
niṯni ɣar ubriḏ?
13Fa nec qqareɣ-awem manaya i kenniw iy war iǧin zi Ayṯ-

Israʼil. Nec ḏ arrasul ɣar yinni war iǧin zi Ayṯ-Israʼil, ḥessbeɣ
ȓxeḏmeṯ-a inu ɣares ij n ccan imɣar. 14Rezzuɣ aḏaysen
snekkareɣ lɣira ḏeg ayṯma iʼisraʼiliyen ḥima aḏ snejmeɣ ȓebƹaḍ
zzaysen. 15Aqa wami xasen yuzzeȓ Arebbi, isemṣȓaḥ netta
ddunect akiḏes. Ȓexxu xmi ṯen ɣa iqbeȓ, ṯuḏarṯ aḏ tiȓi i yinni

immuṯen! 16Meȓa ṯqerrṣeḏ cwayt zeg urecṯiq iṣfan ṯqeddmeḏ-ṯ
i Arebbi, amenni iy ɣa yiȓi iṣfa urecṯi nni amen ikmeȓ. U meȓa
iẓewran n ṯcejjarṯ ṣfan, amenni iy ɣa iȓin uȓa ḏ ȓefruƹ, iƹni
ṯiseḍwin.
17Cuf, ȓebƹaḍ n ȓefruƹ iƹni ṯiseḍwin twaqessent zi ṯzitunt,

ṯumma twaȓeqqmeḏ cek ḏeg umcan nsent jar ṯinneɣni waxxa cek
ḏ azemmur, ṯcarrceḏ ḏeg iẓewran n ṯzitunt ṯeddareḏ zzaysen.r
18Walakin war tsemɣar ca ixef nnec x ȓefruƹ nni itwaqessen.
Maɣar? War tettu ca belli ḏ iẓewran iy cek iysin, war iǧi bu ḏ
cek iy ṯen iysin.
19 Iḏen, imken cek aḏ tiniḏ qa ṯiseḍwin twaqessent bac aḏ

twaȓeqqmeɣ nec ḏeg umcan nsent. 20Wah, niṯenti twaqessent
wami war uminent ca u cek ṯeqqimeḏ ḏinni wami ṯumneḏ.
Walakin war tsemɣar ca ixef nnec, lla ggweḏ! 21 Iwa, meȓa tuɣa
Arebbi war iḥinn ḏi ȓefruƹ n lʼaṣel, uȓa ḏ cek war ḏayek itḥinni ca.
22 Iḏen xzar mecḥaȓ iṣbeḥ Arebbi mecḥaȓ iqseḥ. Iqseḥ netta

x yinni iwḍan. Aḏ iṣbeḥ akiḏek cek meȓa ṯeqqimeḏ ḏi ȓxir nnes,
niɣ aḏ twaqesseḏ uȓa ḏ cek. 23U meȓa war qqimen iʼisraʼiliyen x
lkufer nsen, uȓa ḏ niṯni aṯen iȓeqqem Arebbi liʼanna netta ɣares
jjehḏ iy zi ṯen ɣa iȓeqqem ƹaweḏ. 24Cuf, cek twaqesseḏ zeg
uzemmur iƹni ṭṭabiƹa nnec, ssenni twaȓeqqmeḏ ḏi ṯzitunt iƹni
maci ṭṭabiƹa nnec. U niṯenti, mecḥaȓ ihwen aḏ twaȓeqqment iƹni
ṯiseḍwin n ṯzitunt aḏ ƹeqbent ḏi lʼaṣel nsent.

Arraḥmeṯ n Arebbi x marra ddunect
25Ay ayṯma, ḥima war ḏawem itiȓi ttakebbur rezzuɣ i kenniw

aḏ tfehmem ṯamesȓayṯ-a ṯanita inuffaren, iƹni Ayṯ-Israʼil ɣarsen
ij n ṯɣennant war tɣimi ca i ȓebda. Aḏ teqqim aȓ ɣa ikemmeȓ
lƹadad nni n ȓmuminin iy ɣa inejmen zeg yinni war iǧin zi Ayṯ-
Israʼil. 26Amenni iy ɣa nejmen marra Ayṯ-Israʼil. Mammec iqqar
Lkitab:

q11.16 Arecṯi iƹni netta ḏ ariyṯi.
r11.17 Lʼaya-ya ȓmaƹna nnes ȓebƹaḍ n ṯseḍwin n ṯzitunt twaqessent, ssenni
ḏeg umcan nsent twaȓeqqment ȓebƹaḍ n ṯseḍwin n uzemmur. Maci ṯqess
ṯzitunt qaƹ; lla, qessent ȓebƹaḍ n ṯseḍwin nnes waha.

Zi Lquds iy d ɣa yas wenni iy ṯen ɣa isnejmen,
aḏ isbeƹƹeḏ ccerr x ṯarwa n Yaƹqub.

27Aḏ yiȓi ḏ wa ḏ ȓƹaheḏ inu akiḏsen
xmi xasen ɣa mḥiɣ ȓmuƹṣiyaṯ nsen.

28X ssabab n Lʼinjil, iʼisraʼiliyen ḏ ȓaƹḏu ƹlaḥsab kenniw.
Walakin x ssabab belli twaxḍaren, niṯni ḏ iḥbiben ƹlaḥsab ssalaf
ṣṣaliḥin. 29Liʼanna Arebbi war ineddem ca x min iticc niɣ x
min itixḍar. 30Cuf, ḏi ȓweqṯ nni iƹḏun tuɣa kenniw ṯƹeṣṣam
Arebbi, ȓexxu irḥem-ikenniw x ssabab n ȓmuƹṣiyeṯ nni n Ayṯ-
Israʼil. 31Amenni uȓa ḏ niṯni wami ƹṣan Arebbi ȓexxu, aṯen irḥem
mammec iy kenniw irḥem. 32Liʼanna netta Arebbi yarra iwḏan
marra ḏ imeḥbas n ȓmuƹṣiyeṯ, bac aṯen irḥem marra iḏsen.

33Mecḥaȓ imɣar wagȓa n ȓefhameṯ ḏ ṯusnas n Arebbi!
War twacerrḥen lʼaḥkam nnes,
war twafehhmen ibriḏen nnes.

34Wig issnen lfikra n Siḏ Arebbi,
niɣ wi kis imcawaren?

35Wi ḏas yucin can ȓḥajeṯ ḏ amezwaru,
bac netta aḏas-t-iḏ yarr?

36Aqa marra yusa-d ikka-d zzayes, kulci nnes.
Aḏ tiȓi ɣares lƹaḍama i netta i ȓebda. Amin.

Ṯuḏarṯ n jḏiḏ x ufus n Siḏna Ƹisa

12 1 Iḏen fa ay ayṯma, s arraḥmeṯ n Arebbi tcejjaƹeɣ-kenniw
aḏ tqeddmem ixef nwem i Arebbi amecnaw ij n dbiḥeṯ

ṯeddar, ṯeṣfa, axas yarḍa netta. Manaya ḏ lwajib n lƹibada
xawem. 2War teggem ca min teggen yiwḏan ḏi ȓweqṯ-a ṯanita.
Itxeṣṣa aɣarwem yiȓi ij n ȓaƹqeȓ ḏ jḏiḏ ḥima aḏ twabeddȓem,
ssenni aḏ tessnem kenniw min ixes Arebbi, iƹni min iṣebḥan,
ḏ min ḏas iteƹjiben, war ḏayes bu uxeṭṭi.
3Fa s lbaraka iy ḏayi yuca Arebbi qqareɣ i mkuȓ ijjen zzaywem:

War ḥesseb ca ixef nnec ktar zi min ṯeƹniḏ. Cek fekkar s ȓaƹqeȓ
nnec ƹlaḥsab mecḥaȓ n lʼiman iy ḏac yuca Arebbi. 4 Liʼanna

s11.33 Ṯusna nettaṯ ḏ lmaƹrifa.

ddat ḏayes aṭṭas n ṭrufaṯ, mkuȓ ṭṭarf ixeddem ȓxeḏmeṯ nnes.
5Amenni iy neǧa uȓa ḏ neccin. Waxxa neccin aṭṭas iḏneɣ, aqa
marra iḏneɣ ḏ ij n ddat ḏi Lmasiḥ. U kuȓ ṭṭarf iteḥḏaja unneɣnit.
6Ƹlaḥsab lbaraka iy ḏaneɣ immucen, ɣarneɣ neccin ṯizemmar.
U kuȓ ṯizemmar war tcibbih ca ḏi ṯenneɣnit. Ijjen meȓa yuca-
as Arebbi lwaḥi, labud aḏ isexḏem ṯizemmar nni ƹlaḥsab lʼiman
nnes. 7 Ijjen meȓa itsexxar, labud aḏ isexxar. Ijjen meȓa iseȓmaḏ,
labud aḏ iseȓmeḏ. 8 Ijjen meȓa itcejjaƹ, labud aḏ icejjeƹ. Ijjen
meȓa itṣeddaq, labud aḏ yiȓi ḏ asexxay. Ijjen meȓa itraya, labud
aḏ iray s wuȓ nnes. Ijjen meȓa ireḥḥem, labud aḏ irḥem s ȓefraḥeṯ.

Mammec itxeṣṣa aḏ iƹic ȓmumen
9Ȓemḥibbeṯ itxeṣṣa aḏ tiȓi bȓa nnifaq. Ƹiffeṯ min iǧan ḏ ccerr,

ṭṭfeṯ ḏi min iǧan ḏ ȓxir. 10Xseṯ ayawya am ṯawmat. Weqqareṯ
ayawya ktar zi jjehḏ. 11Ḥawȓeṯ, war teƹgizem ca. Xeḏmeṯ i
Siḏi Arebbi s wuȓ ḏ arruḥ. 12Farḥeṯ ḏi lʼamal. Ṣbareṯ x tamara.
Dawwmeṯ x ṯẓaǧiṯ. 13Ƹawneṯ ȓmuminin ṣaliḥin yinni iteḥḏajen.
Reḥḥbeṯ x yinni itsafaren.
14Barkeṯ i yinni kenniw itƹeddaben, barkeṯ war ṯen neƹƹȓem ca.

15Farḥeṯ ak yinni ifarrḥen, truṯ ak yinni itrun. 16Ƹiceṯ ag wayawya
ḏi ȓehna. War semɣareṯ ca ixef nwem, mƹacarṯ ag ipubriṯen. War
tarraṯ ca ixef nwem ḏ imiɣisen.
17War tarram ca ccerr s ccerr. Arrem-d ȓbaȓ nwem bac aḏ

teḥtarmemmarra iwḏan ḏi min teggem. 18Ƹlaḥsab kenniw, meȓa
mumken ggeṯ aḏ tiȓim ḏi ȓehna ak yiwḏan marra. 19Ay iḥbiben,
war tentaqamem zi ḥadd, lƹiqab jjem-ṯ i Arebbi. Aqa Lkitab iqqar:
"Ḏ nec ig itentaqamen, ḏ nec iy itxeǧasen, iqqar-it Siḏi Arebbi."
20 Lƹaks: Ȓaƹḏu nnec meȓa iǧuz, uc-as aḏ icc. Meȓa iffuḏ, uc-
as aḏ isew. Mayemmi? Meȓa ṯeggiḏ-as ammu, axmi ṯserɣeḏ-as
ȓefḥam x uzeǧif nnes. 21War tejja ca ccerr ac iɣȓeb, ḏ cek iy ɣa
iɣeȓben ccerr s ȓxir.

Lwajib nneɣ ƹlaḥsab ȓmexzen

13 1 Labud aḏ iṭaƹ kuȓ ijjen i ṣḥab n ȓmexzen liʼanna
war iǧi bu ȓmexzen illa win d ikkin zi Arebbi. U yinni

iḥekkmen ḏ Arebbi iy ṯen iggin. 2X manaya wi itƹarraḍen i
ȓmexzen, itƹarraḍ i min igga Arebbi. U yinni ḏasen itƹarraḍen
aḏ twaƹeqqben. 3 Liʼanna lḥukkam war ssiggwiḏen ca wenni
iteggen ȓxir, ssaggwaḏen wenni iteggen ccerr. Meȓa ṯexseḏ war
teggwḏeḏ ca zi ȓmexzen, tegg ȓxir axak yarḍa. 4Aqa netta ḏ
axeddam n Arebbi ac infeƹ. Walakin meȓa teggeḏ ccerr, ggweḏ
zzayes liʼanna war iysi ca ssif bȓa ssabab. Netta ḏ axeddam
n Arebbi itxeǧas itƹaqab wenni iteggen ccerr. 5Falihaḏa labud
aḏas ṯṭaƹeḏ i ȓmexzen maci ɣir ƹlaḥsab lƹiqab, walakin ƹaweḏ
ƹlaḥsab ḍḍamir nnec iy ḏac itetten. 6Ƹaweḏ ḏ wanita ḏ ssabab
iy xef txeǧasem ḍḍariba liʼanna yinni iḥekkmen niṯni ḏ ixeddamen
n Arebbi, xeddmen ḏi manaya. 7Mkuȓ ijjen ucem-as ȓḥaqq nnes:
ḍḍariba i bab n ḍḍariba, ȓaƹcur i bab n ȓaƹcur, lʼiḥtiram i bab n
lʼiḥtiram, ȓewqar i bab n ȓewqar.

Lwajib nneɣ ƹlaḥsab ȓuṣiyaṯ
8 Itxeṣṣa war itiȓi ca umarwas jarawem, itxeṣṣa aḏ yiȓi illa

umarwas n ȓemḥibbeṯ. Aqa wenni itexsen unneɣni itwaḥsab
ikemmeȓ min yurin ḏi ccariƹa. 9 Liʼanna ȓuṣiyaṯ nni iy iqqaren war
zenna, war neqq, war tacar, war ƹecceq, ḏ ȓuṣiyaṯ nneɣnit, marra
iḏsent munent ḏeg yij n ȓuṣiyeṯ: "Aḏ texseḏ ajjar nnec amecnaw
ixef nnec." 10Ȓemḥibbeṯ-a war tḍarri ca ajjar nnes. Falihaḏa,
ȓemḥibbeṯ tkemmaȓ ccariƹa amen ṯekmeȓ.
11Maɣar manaya? Kenniw ṯessnem man ȓweqṯ iy ḏi neǧa

neccin. Tuweḍ-d ṯsaƹat ḥima aḏ tfaqem zeg yiḍeṣ. Liʼanna
ṯsaƹat-a iy ḏi ɣa nenjem ȓexxu aqa ṯqarreb-d ktar zi ṯenni wami
numen ḏ amezwaru. 12Ǧiȓeṯ aqa ṯeƹḏu, qa yuweḍ-d nhar. X
manaya labud a nekkes ȓeḥwayej n ṯaǧest, a negg arruḍ n nnur
n ȓeḥḏiḏ. 13 Itxeṣṣa labud a nuyur s lʼiḥtiram am wenni igguren
ḏi ṯfawṯ n nhar. War ntegg ca lmadella n ssekra ḏ waṭṭas n
creb, ḏ lfasad ḏ ȓeqbaḥeṯ, ḏ umenɣi ḏ ȓeḥseḏ. 14Walakin, ggeṯ
ȓeḥwayej n Siḏna Ƹisa Lmasiḥ. War rehham ca ak ddat nwem,
war tseƹƹafeṯ ca ccehwaṯ nnes.

War tƹeyyab ca x wumac

14 1Fa wenni umi iḍƹef lʼiman nnes qebȓem-ṯ jarawem, bȓa
ma ṯmenɣem akiḏes x lʼafkar nnes. 2 Ijjen itwaȓa lmakla

marra ḥalal. Ijjen nneɣnit wenni ɣar iǧa lʼiman nnes iḍƹef, itett
ɣir zi ȓxuḍarṯ. 3Wenni itwaȓan marra lmakla ḥalal, itxeṣṣa-yas
war iseḥqar ca wenni war itetten ca. Ƹaweḏ wenni war itetten
ca, itxeṣṣa-yas war itƹeyyib ca x wenni itwaȓan lmakla marra
ḥalal, liʼanna Arebbi iqbeȓ-iṯ. 4Cek min ṯeƹniḏ bac aḏ tƹeyybeḏ
axeddam n midden? Meȓa injeḥ niɣ war injiḥ ca, manaya ḏ cɣeȓ
n siḏis. U ḏ ṣṣaḥ netta aḏ injeḥ liʼanna Siḏi Arebbi izemmar aṯ
isenjeḥ.
5Cuf, ijjen itwaȓa ij n nhar mubarek zi nhuraṯ nneɣnit. Ijjen

itwaȓa nhuraṯ qaƹ kif-kif. Itxeṣṣa labud aḏ yiȓi mkuȓ ijjen iqneƹ
mliḥ s array nnes. 6Wenni itwaȓan ij n nhar mubarak zeg
unneɣnit, itegg manaya bac aḏ iweqqar Siḏi Arebbi. Wenni
itetten zi marra lmakla, itett bac aḏ iweqqar Siḏi Arebbi liʼanna
itcekkar Arebbi. Wenni war itetten ca zi marra lmakla, itegg
manaya bac aḏ iweqqar Siḏi Arebbi, uȓa ḏ netta itcekkar Arebbi.
7Cuf, war ḏayneɣ ḥadd iddar i yixef nnes, war itmetti ḥadd i

yixef nnes. 8Neccin meȓa neddar, a neddar i Siḏi Arebbi. Meȓa
nemmuṯ, a nemmeṯ i Siḏi Arebbi. Falihaḏa, meȓa neddar niɣ
nemmuṯ neccin n Siḏi Arebbi. 9 Liʼanna x manaya iy xef immuṯ
Lmasiḥ uca ṯeƹqeb-d ḏayes ṯuḏarṯ, ḥima aḏ yiȓi netta ḏ Siḏiṯsen
n yinni immuṯen ḏ yinni iddaren. 10 Iwa cek mayemmi tƹeyyabeḏ
umac? Mayemmi cek ṯseḥqareḏ umac? Neccin marra a nbedd
zzaṯ i lƹarc n Arebbi mani iy ɣa netwaḥkem. 11Aqa yura ḏi Lkitab:
Nec tjaǧiɣ s ṯuḏarṯ inu, inna Arebbi,

aqa marra iwḏan aḏayi sejjḏen x ifadden nsen,
mkuȓ iȓes aḏ icheḏ belli nec ḏ Siḏi Arebbi.

12Falihaḏa, mkuȓ ijjen zzayneɣ aḏ itwaḥaseb zzaṯ i Arebbi.

War ɣeṭṭeȓ ca umac
13 Iḏen itxeṣṣa-yaneɣ labud war netƹeyyib ca x wayawya zi

ssa aȓ ṯsawent. Innama, itxeṣṣa-kenniw aḏ tfekkarem mliḥ ḥima

war ṯɣeṭṭȓem ca can wumaṯwem niɣ aṯ tesfecȓem. 14Nec ssneɣ u
mteyyqen ḏi Siḏna Ƹisa aqa min nettet war ḏayes bu can ȓḥajeṯ
ḥram. Walakin itiȓi ḥram x wenni iy t itwaȓan ḥram. 15Liʼanna
meȓa itxeyyaq wumac s macca nni iy tetteḏ, ataf cek war
ṯuggureḏ ca nican s ȓemḥibbeṯ. War tegg ca macca nnec ḏ
ssabab iy zi ɣa inehḏem wumac, x wenni mix immuṯ Lmasiḥ.
16Amenni war tejjam ca iwḏan aḏ ssiwȓen ccerr x min twaȓim
ḏ aṣebḥan. 17 Liʼanna ȓmulk n Arebbi war iǧi ca ḏ macca niɣ
ḏ ṯisessi, walakin netta ḏ ṣȓaḥeṯ ak Arebbi ḏ ȓehna ḏ ȓefraḥeṯ
s Arruḥ iqeddsen. 18Aqa wenni iy ɣa ixeḏmen i Lmasiḥ s
manayenni, Arebbi ireṭṭa xas iwḏan tcekkaren-ṯ.
19 Iḏen fa itxeṣṣa-yaneɣ u labud a nḥaweȓ a negg min itawin

ɣar ȓehna ḏ minzi ɣa ncejjeƹ ayawya. 20War heddem ȓxeḏmeṯ
n Arebbi ƹlaḥsab lmakla. Ḏ ṣṣaḥ marra min iǧan netta ḥalal,
walakin netta ḏ ij n ȓƹib meȓa ṯɣeḍȓeḏ ijjen nneɣnit s ssabab n min
tetteḏ. 21Ḏ ij n ȓxir meȓa war tetteḏ ca aysum, niɣ war ṯsesseḏ ca
aman uḍiȓ, niɣ ḏ can ȓḥajeṯ nneɣnit iy ɣa iɣeḍȓen umac. 22Min ma
ṯumneḏ x ṯmesȓayin-a, ejj-iṯent jarac-d ḏ Arebbi. Ssaƹḏ n wenni
war d itiwin lḥisab ḏ lƹiqab i yixef nnes ƹlaḥsab min itwaȓa ḥalal.
23Walakin meȓa ijjen itett itcekka ḏi lmakla nni, axas itwaḥakem
axas itwaƹeqqeb, liʼanna war itett ca s lʼiman nnes. U marra min
war itiȓin s lʼiman netta ḏ ij n ȓmuƹṣiyeṯ.

Ḏfar min itegg Siḏna Ƹisa Lmasiḥ

15 1Fa neccin ig ijehḏen itxeṣṣa-yaneɣ a narbu ḍḍuƹef n yinni
war ijhiḏen ca, war ntegg ca min ḏaneɣ iteƹjiben i yixef

nneɣ waha. 2Mkuȓ ijjen zzayneɣ itxeṣṣa-yas axas yarḍa wajjar
nnes akis igg ȓxir ḥima aḏ ijheḏ. 3 Liʼanna Lmasiḥ war iggi ca
min ḏas iteƹjiben i yixef nnes, mammec iqqar Lkitab: "Ȓbaṭeȓ iy
xac nnan ifḍeḥ-ayi." 4Cuf, marra min yurin ḏi Lkutub ḏi zman
aqa urin-ṯ bac a neȓmeḏ neccin. Awaȓ n Arebbi itcejjaƹ-aneɣ,
itawi-yaneɣ-d ṣbar bac aɣarneɣ yiȓi lʼamal. 5Arebbi, iƹni wenni
iticcen ṣbar itcejjaƹ, xmi ṯḏeffarem Ƹisa Lmasiḥ akenniw ismun
ḥima aḏ tiȓim ḏ ijjen, 6 bac aḏ tḥemḏem Arebbi Babas n Siḏna
Ƹisa Lmasiḥ s yijjen n array ḏ yij uqemmum. 7S manaya qebȓeṯ

ayawya mammec iy kenniw iqbeȓ Lmasiḥ ḥima aḏ tsemɣarem
Arebbi.
8Cuf, nec qqareɣ-awem belli Lmasiḥ yusa-d ḥima aḏ yiȓi ḏ

axeddam n Ayṯ-Israʼil bac aḏ d iseḍhar lḥaqiqa n Arebbi aḏ igg
min iwƹeḏ ssalaf ṣṣaliḥin. 9Ƹaweḏ bac yinni war iǧin zi Ayṯ-Israʼil
aḏ ḥemḏen Arebbi x arraḥmeṯ nnes. Mammec iqqar Lkitab:
S manaya iy cek ɣa ḥemḏeɣ jar ȓegnus,
aḏ ɣennjeɣ i yisem nnec.
10 Iqqar Lkitab ƹaweḏ:
Farḥeṯ, ya ȓegnus ak ccaƹb nnes!
11 Iqqar ƹaweḏ:
Ḥemḏeṯ Siḏi Arebbi, ya ȓegnus marra iḏwem!
Ḥemḏem-ṯ, marra iḏwem ya ccuƹub!
12 Iqqar ƹaweḏ nnabi Icaƹya:
Aḏ iɣmi uẓwer n Yassa,t

netta iy ɣa ikkaren aḏ iḥkem x ȓegnus,
ḏayes iy ɣa ggen ȓegnus lʼamal.

13Arebbi, iƹni wenni iticcen lʼamal, akenniw iccur s ȓefraḥeṯ ḏ
ȓehna wami zzayes ṯumnem, bac aḏ tenfeyyḍem s lʼamal s jjehḏ
n Arruḥ iqeddsen.

Bulus netta ḏ arrasul ɣar yinni war iǧin zi Ayṯ-Israʼil
14Ay ayṯma, nec mteyyqen belli kenniw ṯeccurem s ȓxir ḏ

marra ṯusna,u ṯzemmarem aḏ tesȓemḏem ayawya. 15–16Walakin
zeƹmeɣ uriɣ ṯabrat-a ɣarwem x ȓebƹaḍ n ṯmesȓayin bac war ṯent
tettum ca. Liʼanna nec teggeɣ ȓxeḏmeṯ n ȓefqih tbeccareɣ awaȓ
n Arebbi s lbaraka nnes iy ḏayi yuca bac aḏ iȓiɣ ḏ axeddam
n Ƹisa Lmasiḥ i kenniw iy war iǧin zi Ayṯ-Israʼil. Ḥima akenniw
qeddmeɣ ḏ ij n ṣṣeḏqeṯ ṯeṣfa s Arruḥ iqeddsen bac at iqbeȓ
Arebbi. 17Falihaḏa s Ƹisa Lmasiḥ aḏ ftaxareɣ s ȓxeḏmeṯ inu i
Arebbi.
18Cuf, zeƹmeɣ aḏ ssiwȓeɣ ɣir x min ixeddem Lmasiḥ x ufus

inu ḥima yinni war iǧin zi Ayṯ-Israʼil aḏ ṭaƹen i Arebbi x wawaȓ

t15.12 Yassa netta ḏ babas n siḏna Dawed.
u15.14 Ṯusna nettaṯ ḏ lmaƹrifa.

ḏ ȓefƹayeȓ inu, 19 iƹni s jjehḏ n lƹalamaṯ ḏ lmuƹjizaṯ iy d yusin
zi jjehḏ n Arruḥ n Arebbi. Ammu iy beccareɣ s Lʼinjil n Lmasiḥ
ḏi mkuȓ amcan zi ṯendint n Lquds aȓ jwayeh n Ilirya. 20U nec
rezzuɣ aḏ tbeccareɣ ȓebda s Lʼinjil ḏi ṯmura mani war xas tesȓin
ca x Lmasiḥ, bac war benniɣ ca x dsas nni igga ḥadd nneɣni.
21Mammec iqqar Lkitab:
Yinni war xas itwaxebbaren aḏ twaȓan,
yinni war xas isȓin aḏ fehmen.
22Ḏ wa ḏ ssabab iy ḏayi iṭṭfen aṭṭas n ṯwaȓaṯin war ɣarwem d

usiɣ ca nec.

Arrasul Bulus irezzu aḏ iraḥ ɣar ṯendint n Ruma
23Maca ȓexxu war ɣari bu umcan mani ɣa xeḏmeɣ ḏi jwayeh-

a u nec mecḥaȓ zeg wami tuɣa xseɣ aḏ d aseɣ akenniw ẓreɣ.
24Xmi ɣa raḥeɣ ɣar Spanya tmenniɣ axawem d kkeɣ, aḏ qqimeɣ
aḏ farḥeɣ akiḏwem cwayt n ȓweqṯ. U nec tmenniɣ zzaywem
aḏayi ṯƹawnem aḏ kemmȓeɣ x ubriḏ inu. 25Maca ȓexxu aqa
ggureɣ ɣar ṯendint n Lquds bac aḏ ƹawneɣ ȓmuminin ṣaliḥin
ḏinni. 26Liʼanna ȓmuminin iǧan ḏi jwayeh n Masidunya ḏ Uxaya
texsen aḏ ƹawnen i ipubriṯen iǧan ḏi ȓmuminin ṣaliḥin ḏi ṯendint n
Lquds. 27Aqa niṯni texsen ad ggen manaya u ḏ ṣṣaḥ manaya ḏ
ij n lwajib aqaṯ xasen. Maɣar? Liʼanna yinni war iǧin zi Ayṯ-Israʼil
meȓa ysin zi lbaraka ruḥiya n iʼisraʼiliyen, itxeṣṣa labud yinni war
iǧin zi Ayṯ-Israʼil aḏ ƹawnen s wagȓa nsen iʼisraʼiliyen. 28 Iḏen xmi
ɣa kemmȓeɣ cɣeȓ-a iƹni aḏasen siwḍeɣ marra lmuƹawana-ya,
ȓxeddnnit axawem d kkeɣ xmi ɣa raḥeɣ ɣar Spanya. 29U nec
ssneɣ xmi ɣarwem d ɣa aseɣ, aḏ d aseɣ s yij n ȓmudv iccur s
lbaraka n Lmasiḥ.
30Fa tettareɣ zzaywem ay ayṯma, s Siḏna Ƹisa Lmasiḥ ḏ

ȓemḥibbeṯ n Arruḥ n Arebbi, bac aḏ tbeddem akiḏi s ṯẓaǧiṯ nwem
ɣar Arebbi x ssabab inu. 31Ẓẓaǧeṯ ḥima aḏ nejmeɣ zeg ifassen n
yinni war yuminen ca ḏi jwayeh n Yahuḏiya, ƹaweḏ bac ȓxeḏmeṯ
inu ḏi Lquds at qebȓen ȓmuminin ṣaliḥin ḏinni. 32Ȓxeddnnit, meȓa

v15.29 Ȓmud itcabbah ḏeg usḍiȓ tuɣa ƹebbaren ḏayes imendi niɣ irḏan ḏ
ṯmesȓayin nneɣnit.

ixes Arebbi aɣarwem d aseɣ s ȓefraḥeṯ a nreyyeḥ ag wayawya.
33Arebbi n ȓehna akiḏwem yiȓi marra iḏwem. Amin.

Bulus itseǧam x can ȓmuminin ḏi ṯendint n Ruma

16 1Fa tweṣṣiɣ-kenniw x učmaṯneɣ Fifi ixeddmen i jmaƹṯ
n ȓmuminin ḏi ṯendint n Kanxarya. 2Reḥḥbeṯ zzayes

ƹlaḥsab Siḏiṯneɣ, iƹni ij n ureḥḥeb iy sḏaheǧen ȓmuminin
ṣaliḥin. Ƹawnem-t ḏi marramin teḥḏaj zzaywem, ȓaḥeqqac nettaṯ
tƹawan aṭṭas n yiwḏan, tƹawan-ayi uȓa ḏ nec. 3Siwḍem-asen
sȓam i Briskila ḏ Wakilas, yinni akiḏi ixeddmen ḏi Ƹisa Lmasiḥ.
4Ɣamaren s ṯuḏarṯ nsen x ssabab inu. War iǧi ɣir nec iy ṯen
itcekkaren, walakin tcekkarent-ṯen marra ṯijumaƹ n ȓmuminin
iy war iǧin zi Ayṯ-Israʼil. 5Siwḍem-asen sȓam ƹaweḏ i jmaƹṯ n
ȓmuminin itmunan ḏi ṯeddarṯ n ṯnayen-a. Siwḍem-as sȓam i uḥbib
inu Ibantus wenni iy yumnen ḏ amezwaru ḏi lʼiqlim n Asya s
Lmasiḥ. 6Siwḍem-as sȓam i Maryam ixeddmen aṭṭas xawem.
7Siwḍem-asen sȓam i Andruni ḏ Yunyas, ȓeḥbab inu, yinni tuɣa
akiḏi iǧan ḏi ȓeḥbes. Niṯni maƹrufin jar arrusul, umnen zi Lmasiḥ
qbeȓ ma aḏ amneɣ nec.
8Siwḍem-as sȓam i Amfilawus, aḥbib inu ḏi Siḏiṯneɣ. 9Siwḍem-

asen sȓam i Urban wenni ixeddmen akiḏi ḏi Lmasiḥ ḏ uḥbib
inu Staxis. 10Siwḍem-as sȓam i Apalis, wenni itwamellken
ḏi Lmasiḥ. Siwḍem-asen sȓam ƹaweḏ i lƹaʼila n Aristubul.
11Siwḍem-as sȓam i Ḥarudi iǧan zi ȓeḥbab inu. Siwḍem-asen
sȓam i lƹaʼila n Narqis yinni itamnen s Siḏiṯneɣ. 12Siwḍem-
asent sȓam i Ḍrifina ḏ Ḍrifusa, ṯinni ixeddmen aṭṭas ḏi Siḏiṯneɣ.
Siwḍem-as sȓam i ṯeḥbibṯ inu Ṯafersist, ṯxeddem aṭṭas ḏi
Siḏiṯneɣ. 13Siwḍem-asen sȓam i Rufus, wenni itwaxḍaren ḏi
Siḏiṯneɣ, ḏ yemmas iy ḥessbeɣ amecnaw yemma. 14Siwḍem-
asen sȓam i Sinkritus ḏ Fligun ḏ Harmas ḏ Batrubas ḏ Hirmis ḏ
ayṯmaṯsen iy kisen iǧan. 15Siwḍem-asen sȓam i Filuɣi ḏ Julya
ḏ Niryus ḏ učmas ḏ Lumbas ḏ marra ȓmuminin ṣaliḥin iy kisen
iǧan. 16Seǧmem x wayawya s yijjen n sȓam iṣfa. Qa ṯijumaƹ n
Lmasiḥ marra tseǧament xawem.

Ȓuṣiyeṯ ṯanegarut zi Arrasul Bulus
17Ay ayṯma, tettareɣ zzaywem aḏ teḥḍam ixef nwem zeg yinni

iferrqen ȓmuminin x wayawya teggen-awem min isefciȓen, iƹni
ḍed ṯɣuri nni iy ṯȓemḏem kenniw. Beƹƹḏeṯ xasen x yina. 18Liʼanna
yina war xeddmen ca i Siḏna Ƹisa Lmasiḥ, xeddmen ɣar uƹeddis
nsen. S wawaȓ yiziḍen ḏ lmuhawaḍa izewwqen xeddƹen uȓawen
n yinni iy ḏi ṯeǧa nniyyeṯ. 19Kenniw, sȓin xawem iwḏan marra x
ṭṭaƹa nwem u nec farḥeɣ zzaywem x manayenni. Walakin xseɣ
kenniw aḏ tiȓim ḏ ifṭanen x min iǧan ḏ aṣebḥan, aḏ tɣefȓem x
min iǧan ḏ ccerr. 20Arebbi n ȓehna netta ƹȓayen aḏ iȓbeẓ Cciṭan
swadday i iḍaren nwem. Axawem yiȓi arḍa n Siḏna Ƹisa Lmasiḥ.
21 Isiweḍ-awem-d sȓam Timuṯawus wenni ixeddmen akiḏi, ḏ

ȓeḥbab inu iƹni Luqyus ḏ Yasin ḏ Sibatru.
22Nec Tartyus siwḍeɣ-awem-d ij n sȓam ḏi Siḏiṯneɣ. Nec ig

yurin ṯabrat-a.
23 Isiweḍ-awem-d sȓam Ɣayus, ḏ netta iy zzayi ireḥḥben ɣar

ṯeddarṯ nnes irzem-it i marra jmaƹṯ n ȓmuminin. Isiweḍ-awem-d
sȓam Arisṭus, lʼamin n ṣṣenduq n ṯendint,w ḏ umaṯneɣ Qartus.
24 {Axawem yiȓi marra iḏwem arḍa n Siḏna Ƹisa Lmasiḥ. Amin.}

Lxitam n ṯebrat-a
25 Itwabarak Arebbi! Netta ḏ wenni izemmaren aḏawem yuc

jjehḏ s Lʼinjil-a iy tbeccareɣ u s uḥeddeṯ n Ƹisa Lmasiḥ ƹlaḥsab
min d ibanen tuɣaṯ inuffar zi zman. 26 Iban-d manaya ȓexxu i
yiwḏan u manaya itwassen s lkutub n lʼanbiya. Arebbi iƹni wenni
itduman i ȓebda yumar bac azzayes amnen marra ȓegnus aḏas
ṭaƹen. 27Arebbi waḥḏes iy ḏi ṯeǧa lḥikma, aḏ tiȓi lƹaḍama i netta
i ȓebda s Ƹisa Lmasiḥ! Amin.

w16.23 Netta itkellaf zi tmenyaṯ iǧan ḏi ṯcemmusin n ṯendint.

